СТЕНОГРАФСКИ БЕЛЕШКИ
oд Второто продолжение на Сто и шестата седница  на Собранието на Република Македонија, одржана на 2 јуни 2010 година
Седницата се одржа во Собранинето на Република Македонија, сала 1, со почеток во 12,16 часот. 
Седницата ја отвори и на неа претседаваше господинот Трајко Вељаноски, претседател на Собранието на Република Македонија. 
Трајко Вељаноски:  Продолжуваме со работа по  106-тата седница на Собранието на Република Македонија.
Пратениците: Александар Николовски, Петар Поп Арсов, Љубисав Иванов Ѕинго, Имер Селмани, Сулејман Рушити, Бесим Догани, Горан Ѓуровски, Али Ахмети, Теута Арифи, Џеват Адеми, Арбен Џафери, Мендух Тачи, Имер Алиу, Садие Илјази, Мерал Узеири Ферати, Ермира Мехмети, Џемаил Јашари, Хајрула Месини, Фазли Велиу, Фијат Цаноски, Миле Пачемски, Александар Спасеноски, Хрстина Рунчева, Ристо Пенов, Јован Манасијевски, Цветанка Иванова, Радмила Шекеринска, Хисен Џемаили, Зумрете Јакупи, Даут Реџепи, ме известија дека се спречени да присуствуваат на седницата.
Минуваме на точка 19 - Предлог на закон за  дополнување на Законот за здравствената заштита - прво читање поднесен од пратениците Станка Анастасова, Миле Андонов, Весна Бендевска, Владо Бучковски, Славица Грковска Лошкова, Менде Диневски, Цветанка Иванова, Игор Ивановски, Јани Макрадули, Горан Минчев, Марјанчо Николов, Андреј Петров, Емилијан Станковиќ, Горан Сугаревски, Маринела Тушева, Нкола Ќуркчиев, Томе Чинговски и Радмила Шекеринска. 
Предлогот на законот и извештаите на Комисијата за здравство како матично работно тело и на Законодавно-правната комисија ви се доставени односно поделени. 

Отворам општа рапсрава. 

Ги повикувам предлагачот и пратениците кои сакаат да говорат по општата расправа по Предлогот на законот да се пријават за збор. 

Благодарам. 

За збор се јавија господинот Андреј Петров, Менде Диневски и Станка Анастасова. 

Госпоѓата Станка Анастасова е овластен преставник на предлагачите. Таа е прво потпишана. 

Госпоѓа Станка Анастасова има збор како овластен преставник на предлагачите. Доколку не ја одредиле предлагачите кој ќе им биде овластен преставник е прво потпишаниот. Овде немам известување, повелете.

Станка Анастасова: Почитуван претседателе, почитувани колеги пратеници, жалам што не е обезбедено присуство на  министерот за здравство или барем на заменик министерот за зравство. Но сепка, Предлог законот за измени и дополнувања на Законот за здравствена заштита кој што е предложен од пратеничката група на СДСМ ќе се обидам да ја образложам потребата од оваа измена и дополнување на овој закон. 

Основа на медицинската професија претставува обезбедување на квалитетно лекување, грижа за пациентите и обезбедување на најповолен можен исход од лекувањето. Во поново време се преземаат организирани активности во насока на оценка и унапредување на квалитетот на здравствената заштита кое се дефинира како спектар на пружена здравствена заштита во согласност со достапното знаење, ресурсите и општо прифатените практики. Во САД од 1981 година сите болници задолжително мора да обезбедат доказ за спроведување на мерки за квалитетот на здравствената заштита. Во Европа клучни невладини иницијатори за квалитет на здравствената заштита се Комитетот на експерти во Советот на Европа формиран 1995 година Европската комисија и Светската здравствена организација. Во сите земји од Европската унија и земјите произлезени од поранешна Социјалистичка Република Југославија, постои програма за обезбедување и унапредување на квалитетот на здравствената заштита како и постапка за акредитација на здравствените установи. 

Во Република Македонија активностите во областа на квалитетот на здравствената заштита се насочени кон надзор на стручната работа на здравствените работници и здравствените соработници кој што го врши Комисија именувана од министерот за здравство. Со подзаконски акти се регулирани и минималните услови за започнување на работа во одредени дејности од здравствените установи во однос на просторните услови, медицинската опрема и стручните кадри, но не и квалитетот на стручната работа. Основната цел што треба да се постигне со овој Предлог на закон е уредување на системот за подобрување на квалитет на здравствената заштита и акредитација на здравстсвените установи на сите нивоа на здравствената заштита, како на ниво на примарна, така на секундарната и на терциерната здравствена заштита. 
Во новиот член 156 а) се дефинира квалитетот на здравствената заштита како мерки и активности кои што треба да се спроведат во согласност со современите достигнувања во медицината, во стоматологијата и во фармацијата, во фармацевтската наука и пракса, како и за најповолен можен исход од лекувањето, намалување на ризиците од несакани последици по здравјето на граѓаните. Проценката на квалитетот ќе биде врз основа на соодветни индикатори и тоа: Бројот на здравствени работници според населението, понатаму капацитет на здравствените установи, опреми и резултати од работењето, исходи по здравјето на населението итн. Се предлага оценувањето на квалитетот на здравствената заштита да се врши интерно од вработените и екстерно од Комисија која што е составена од експерти, истакнати здравствени работници како и од претставници на соодветните факултети, или коморите. Екстерната проверка на квалитетот на стручната работа може да биде редовна која што ќе се врши континуирано според претходно изработена годишна програма, или вонредно по барање на граѓаните, по барање на Фондот за здравствено осигурување, по барање на институции, или некои државни органи. 

Во вториот нов наслов од членот 156 ѕ) се предвидува основање на Агенција за акредитација на здравствените установи како самостоен орган на државната управа со која што ќе раководи директор кој ќе биде именуван од страна на Владата на Република Македонија. 

Под акредитација на здравствените установи се подразбира постапка за оценување на квалитетот на работата на здравствените установи врз основа на применување на однапред утврдени стандарди во одредена област од здравствената заштита. 

Агенцијата треба да развива систем за акредитирање усогласен со европската и меѓународната пракса, треба да спроведува постапка за издавање, обнова, или укинување на акредитацијата на зравствените установи, да подготвува стандарди за акредитација на здравствените установи, предлог стандарди за квалитет на здравствената заштита итн. Основната цел на Предлогот за измена на законот и дополнување на Законот за здравствена заштита е допрецизирање на оредбите кои што се однесуваат на подобрување на квалитетот на здравствената заштита и акредитација на здравствените установи. Се надевам дека владеачкото мнозинство ќе го цени овој потег на опозицијата конструктивно во насока на подобрување на здравствената заштита во Република Македонија, а се со цел да овозможиме поквалитетен живот на граѓаните и подобри здравствени услуги. Благодарам. 

Трајко Вељаноски: Благодарам и јас. 

Има збор господинот Андреј Петров, повелете. 

Андреј Петров: Благодарам претседателе. 
Колешката Станка го образложи нашит предлог закон за дополнување на Законот за здравствена заштита. Јас би сакал да додадам уште некои работи околу мотивацијата и што е она што нас не наведе да го предложиме сега ова законско решение. Катастрофалната ситуација во болниците во Република Македонија, големиот број на случаи кои здравството го исфрлија на првите страници на весниците и на телевизиските куќи покажуваат дека состојбите се далеку од она што ние посакуваме и граѓаните на Република Македонија посакуваат како корисници на здравствената заштита. Сите сме потенцијални корисници на здравствената заштита. И во услови во кои се наоѓаат здравствените институции во моментот во Република Македонија не нудат сигурност за граѓаните на Република Македонија дека тој што таму ќе отиде да побара здравствена заштита, ќе добие квалитетна здравствена заштита. За да се овозможи квалитетна здравствена заштита за сите граѓани а не само за одредена привилегирана група на граѓани кои имаат можност да го платат тоа во приватните болници се воведува еден систем со нашиот предлог кој ќе овозможи акдредитација на здравствените установи. Притоа, во овој предлог работите би почнале за три месеци со работа на Агенцијата која ќе има задача целата работа да ја следи, да ја контролира, да биде оној орган кој ќе се вклучи целосно во овозможувањето на услови во болниците кои ќе гарантираат и екстерна проверка на квалитетот на болниците. До сега и во овие тн., стратегии кои наводно Министерството ги изработува и кои имавме можност да ги гледаме и како топови на хартии и како презентација од страна на министерот на комисиите, не постои систем на екстерно оценување. Значи, не постои екстерна проверка на квалитетот. Пропишувањето на контролата преку внатрешна комисија е законска обврска. Тоа не е нешто ново, тоа болниците треба да го прават. Многу побитна е проверката на квалитетот која се врши преку екстерни контроли, преку контрола од овластена институција. Исто така, она што е дополнително добро во овој предлог, се нормира кој може да биде директор на Агенцијата, дека тоа треба да биде човек со претходни искуства, дека тоа треба да биде личност која ќе има доволно познавање во областа, да биде стручна, да биде компетентна и целата работа да се одвива на начин на кој ќе гарантира квалитетна здравствена заштита за сите граѓани. Во овој предлог исто така не е само, прво акдредитацијата е доброволна. Значи, неа може да ја побара секоја институција, таа е на доброволна база, значи таа не е казнена експедиција. Во досегашните решенија кои постојат често пати проверките и контролите кои се вршат во болниците се за да се направи казна наводно, или услови кои не одговараат на грижата за пациентите. Сега нудиме една можност од една страна да се врши контрола, се дава акредитација на установите, но од друга страна се овозможува можност и за наградување на оние здравствени установи кои ќе напредуваат во целата оваа постапка. 
Квалитетот исто така на примарната здравствена заштита  каде што се извршуваат 80% од здравствените услуги не е опфатен во досегашните стратегии на Министерството. Сето ова покажува дека ако се има вистинска намера да се предложи решение кое ќе гарантира подобро здравство на граѓаните на Република Македонија да не се случуваат оние работи кои секојдневно ги гледаме, овој наш предлог треба почитувани колеги од владеачкото мнозинство да го прифатите. Тој е мотивиран со наше активно учество и желба за придонес за подобрување на квалитетот на здравствената заштита. Значи, не само за да критикуваме и не само за да укажуваме на оние работи кои навистина не се добри, во хаосот кој владее во здравствениот систем, во една општа  дезориентација на Министерството за зравство, на Фондот за здравство овој предлог има за задача да овозможи гаранција за подобар квалитет на здравствените услуги на граѓаните. Сите дополнителни акти можат да бидат во овој рок донесени од три месеци. И она што исто така би сакал да го истакнам е дека ваквиот предло ќе стимулира натпревар помеѓу здравствените институции да создадат подобри услови за вработените. Ваквиот предлог се базира на добрите практики во САД каде што прво почнаа и во Европската унија и ваквиот предлог е во интерес на граѓаните на Република Македонија и во инерес на подоброто здравство во Македонија. Ако сакаме да ги избегнеме случките како од пред некој ден каде што потоа оправдано, или неоправдано се вперува прстот во здравствените работници. Меѓутоа, ако сакаме да го избегнеме и она што го гледаме во еден целосен распад на јавиот здравствен сектор, една деструкција која ја имаме и во делот на условите таму кои владеат и во делот на стручноста, во делот на луѓето кои водени пред се и од условите на работа и од она што се случува излегуваат од здравствениот јавен сектор и одат во приватните болници, мора да овозможиме законско решение преку кое ќе се гарантира дека она што е закон ќе биде исполнувано од сите и дека оној што ќе ја добие акредитацијата од страна на Агенцијата, државата ќе стои, државата ќе гарантира за квалитетот на услугите што таму можат да се извршат. Значи тоа ќе важи подеднакво за сите здравствени институции и на тој начин граѓаните нема да имаат различни услови во приватното здравство и нема да имаат различни услови во јавното здравство. Тоа е суштината на овој концепт, тоа е суштината на овој предлог кој СДСМ го предлага. Изготвен е од страна на здравствениот тим на СДСМ, консултирани се повеќе експерти. Има еден издржан предлог кој мислам дека заслужува да го подржите. Во однос на забелешките кои беа искажани на комисиските дискусии дека Министерството работело ама некој му ја украл идејата. Тоа се приказни за мали деца кои укажуваат прво на параноичен еден однос на Министерството ко сопствените служби ако така лесно му ги извлекуваат документите од Министерството, тоа значи дека таму навистина е центарот на хаосот во здравството. Меѓутоа тоа укажува и на нешто друго дека реформите се прават во сегашно време, не се прават во идно време, не почнуваат со зборот “ќе направиме“ “ќе овозможиме“, “ќе се случи ова, ќе се случи она“. Ако сакаме да направиме нешто ова законско решение треба да го поддржите и ова решение ќе биде во интерес на сите. Треба доблест да се признае дека опозиционата партија СДСМ со поддршка и на колегите од другите опозициони партии нуди еден предлог, ниту едно решение кое заслужува и поддршка, меѓутоа која е во интерес пред се на граѓаните на Република Македонија, на корисниците на здравствени услуги, на пациентите на сите оние кои со денови се измачуваат чекајќи во јавните здравствени установи да дојдат на ред, а таму често добиваат услови кои не одговараат на нормалните потреби на модерното време на 21 век и на желбите и аспирациите на Република Македонија за членство во Европската унија. 
Јас ве повикувам уште еднаш да го поддржите ова решение, да смогнете сила. Во натамошната дискусија, во натамошната постапка може да се подобрат одредени работи во законот за кој Министерството за здравство или одредени дискутанти искажуваат резерви, да најдеме едно решение кое ќе биде подобрено во следната фаза, меѓутоа услов за тоа е да се оцени дека има потреба од донесување на ваков закон, дека има потреба од донесување на закон за измена на Законот за здравствена заштита со кој ќе се овозможи квалитет на здравствените институции и систем на акредитација, ситем на директна гаранција на државата на квалитетот на болниците, на квалитетот на здравствените институции кои ги користат граѓаните на Република Македонија. Благодарам. 

Трајко Вељаноски: Благодарам и јас. 

За реплика е јавен и има реплика господинот Гинев Јован, повелете. 

Јован Гинев: Благодарам претседателе. Почитувани колеги пратеници, најнапред би сакал да го поздравам новото законско решение за здравствена заштита од група пратеници на СДСМ. 
Со предлогот на законот се регулира еден систем на оценување на квалитетот на здравственаа заштита со примена на мерки и активности во согласност со современите достигнувања на медицинската, стоматолошката, и фармацевтската дејност. 

Со предлогот на законот се регулира и оценката на квалитетот на работата на здравствените установи т.е. давање акредитација за работа на утврдени стандарди во одредена област на здравствената заштита која опфаќа стручен кадар, простор и опрема, односно со примена на европските и светските стандарди во оваа област, како и начинот на акредитација на јавните здравствени установи. 

Сакам да објаснам пред македонската јавност зошто ние пратениците од владеачкото мнозинство на Комисијата за здравство не го прифативме Предлог законот за здравствена заштита предложен од пратениците на СДСМ. 
Според образложението на министерот за здравство господинот Бујар Османи овој закон е добар, но некомплетен со парцијални решенија. А бидејќи во Министерството за здравство се спрема, во завршна е, еден комплетен закон за комплетно решение на оваа идеа која што вие ја предлагате денеска и тој закон ќе биде во скоро време ставен во процедура на Собранието на Република Македонија. 

Од тие причини ние гласавме против овој предлог затоа што да се дуплираме или да го коригираме вашето предложено законско решение со дополнителниот закон кој што ќе го добиеме од Министерството за здравство. Од тие причини и денеска ние ќе гласаме против вашиот Предлог на закон. Благодарам. 

Трајко Вељаноски: Благодарам. 

Има збор господинот Диневски Менде, повелете.

Менде Диневски: Благодарам претседателе.

Почитувани колеги, измените за Законот за здравствена заштита кои што  ги предложи СДСМ па му преставуваат промовирање на еден нов концепт на квалитетот на здравствената заштита, со цел подобрување на лошите состојби во здравството во Република Македонија. Последната анкета објавена во медиумите покажува дека само 1% од граѓаните на Република Македонија се задоволни од состојбите во здравството. Токму со овој начин, токму со ваквите законски решенија ќе се понуди нов квалитет во работата на здравствените установи во делот на акредитацијата и здравствената заштита.

Почитувани колеги, во Европа, активносите за обезбедување квалитетна здравствена заштита се интезивираат по донесувањето на Програмата на Светската здравствена огранизација „Здравје за сите“и формулирањето на специфични цели што се однесуваат на квалитетот на здравствената заштита. Од тогаш, активностите и механизмите за обезбедување и подобрување на квалитетот на здравствената заштита, стануваат се побројни и поразлични.

Активносите во областа на квалитетот на здравствената заштита во Република Македонија се насочени кон проверка на квалитетот на работата по пат на надзор на стручната работа на здравствените работници и здравствените соработници. Надзорот над стручната работа се врши преку Комисија што ќе ја определува министерот за здравство.

Промената во внесувањето на стратешките документи во Република Македонија е направено со Здравствената стратегија на Република Македонија 2020 година, каде што се обезбедување на квалитетна здравствена заштита на населението, што се гледа како една од стратешките цели.

Со овој докуметн се предвидува  Министерството за здравство да развие сеопфатна стратегија за осигурување на квалитетот, каде ќе бидат потпишани улогата и одговорностите на мнгоуте огранизации и поединци кои играат улога во контролата на квалитетот. 

Со нашиот Предлог на закон, ние ги постигнавме целите, согласно Здравствената стратегија како да се подобри квалитетот на здравствената заштита и начинот на добивање сертификат за акредитација. Акцентот се става на интерната саморегулација, со оглед на тоа дека осигурувањето на квалитетот е првенствена задача на здравствените кадри и установи, а Министерството за здравство ќе биде крајната истанца одговорана за обезбедување на квалитетот на здравствената заштита на Република Македонија. 

Обезбедувањето на квалитетот на здравствената заштита, согласно Стратегијата треба да ги вклучи сите релевантни институции почнувајќи од Министерството за здравство, Државниот санитерен и здравствен инспекторат, Фодот за здравствено осигурување, Републичкиот завод за здравствена заштита, стручните здруженија, како на пример, Македонското лекарско друштво, Коморите и факултетите по медицина, фармација и стоматологија, раководствата на  здравствените установи како и потрошувачите.

Квалитетот на здравствената заштита се спроведува и проценува во сите сегменти на работа на здравствените установи и ги вклучува: управувањето, рационалноста во економското работење, постапките за лекување, образовните и научни активности, негата на пациентот, безбедноста на лабораторијата и опремата, безбедноста на пациентите и медицинскиот персонал, како и заштитата на правата на пациентите  и резултатита на пациентите.

Задачите и целите што сакаме да ги постигнеме со овој Предлог на закон се: уредување на систем за подобрување на квалитетот на здравствената заштита и акредитација на сите здравствени установи во сите нивоа на здравствената заштита. 

Предлогот на законот, како што кажаа и моите колеги, во него се воведува систем на оценување на квалитетот на здравствената заштита. Квалитетот на здравствената заштита ќе се проценува врз основа на соодветни индикатори како што се бројот на вработени здравствени работници, според населението, потоа капацитетот на здравствените установи, опремата, процесите, резултатите од работата, како и исходот по здравјето на граѓаните.

Оценувањето на квалитетот на здравствената заштита се предлага да се врши интерно, од вработените низ здравствените установи и екстерно од комисии, составени од истакнати работници, експерти, претставници на соодветни комори и факултетите. Овие лица ќе имаат, најмалку, ист степен на стручна подготовка, односно научно звање што го има раководителот на организационата единица или служба над чија работа се врши проверка на квалитетот на стручната работа, однос на здравствен работник чија професионална работа се врши проверка на квалитетот на стручната работа.

Програмата за проверка на квалитетот на здравствената заштита, интерната и екстерната, концепциски не е паралелна ниту замена за Програмата на Инспекцијата. Додека Инспекцијата се однесува само на супер визија на минимално исполнување на стандарди и се смета дека не е мотивирачка, обезбедувањето на квалитетот на здравствената заштита е доброволна програма на здравствените работници, што треба да биде стимулативна, фокусирана на подобрување на стручната работа, мерлива за процена, дел од тимска работа, објективен и треба да обезбеди можност за постојано подобрување.

Начинот, постапката, роковите и организирањето на спроведувањето  на интерните и екстерните проверки на стручната работа ќе бидат предмет на подзаконски акти.

Исто така, треба да се напомен дека во спроведувањето на програмата за проверка на квалитетот на здравствената заштита, акредитацијата се стекнува со исполнување на одредени стандарди за акредитација за одредена област, односно гранка на медицијата.

Акредитацијата е официјален процес на оценување што се врши од надворешна, професионална и независно тело, а тоа е Агенцијата за акредитација на здравството како самостоен орган на Државната управа.

Начинот и постпката, стандардите за акредитација и условите за издавање и обнова и укинување на сертификатот се опишани во членовите на предложеното законско решение.

Стандардите се основа за секоја акредитација и нивното креирање се заснива на меѓународни искуства. Основната карактеристика на стандардите на здравствените установи е тоа да се утврди од страна на здравствените професионалци за здравствените установи. Останатите карактеристики што мора да ги задоволуваат стандардите на акредитација се: да бидат јасно дефинирани, објективни, мерливи, засновани на докази, да се однесуваат на струката, процесите, исходот на лекување, како и регуларно да се ревидира, во согласност со најновите искуства и достигнувања.

Почитувани колеги, 

Ова се само мал дел на измените што ги предлагаме во Законот, што денеска ги имате пред вас. Измените на Законот за здравствената заштита се согласно европските стандарди. Најголема потврда за добро изработениот и предложеинот закон на патеничката група на СДСМ е тоа што ниту еден претеник на Собранието на Република Македонија не се изјасни против ова законско решение. Напротив на матичната комисија, на Комисијата за здравство пратениците на ВМРО-ДПМНЕ беа воздржани, додека пратениците на ВМРО-ДПМНЕ на Законодавно правната комисија дадова зелено светло за ова законско решение.

Оттука, не знам ставот на ВМРО-ДПМНЕ што денеска го изнесе колегата Гинев, дека ќе гласаат против, кој е мотивот на пратениците на ВМРО-ДПМНЕ после две собраниски комисии каде што се разгледуваше, да заземете став да бидете против.

Образложението на Министерството за здравство дека во исто време во Министерството се подготвува нов Закон за здравствената заштита што ќе го опфати и квалитетот на здравствената заштита и акредитација не држи место. Во овој момемт во собраниска процедура се наоѓа токму измени и дополнување на Законот за здравствената заштита што опфаќаат суштински измени на самото законско решение.

Оттаму, ваквото законско решение што ние сакаме да го дополниме во моментот е и актуелно и е предмет на разгледување од страна на Министерството за здравство. 

Почитувани колеги, навистина многу често Министерството за здравство ја обвинува опозицијата дека сме се однесувале со критизерство, дека сме биле нервозми, дека сме биле малициозни и крајно неконструктивни. Токму денешниот став на ВМРО-ДПМНЕ го потврдува ставот на Министерството за здравство, а токму тоа, дека пратениците на ВМРО-ДПМНЕ се нервозни затоа што пред нив имаат законско решение што е издржано, за што не можат да најдат ниту една запирка во ниту еден член, забелешка по однос на истото решение, од ваша страна денеска истите сте малициозни и крајно неконструктивни.

Пратеничката група на СДСМ изработи и до вас достави законско решение што е издржано и е во интерес на здравствените работници и граѓаните на Република Македонија. 

Немојте да го отфрлате ова законско решение само затоа што е предлог на СДСМ. Има една народна поговорка - на нероден Петко да не му кроиме капа.

Нашето законско решение е реално, пред вас, можете да го погледнете, дајте му зелено светло. Во втората фаза да ги видиме и условно, ако имате, дел од ваши забелешки. Само на овој начин ќе покажете дека сте заинтересирани за подобфување на состојбите во здравството, како и правата на пациентите, а не се водите од теснопартиските интереси. Благодарам. 

Трајко Вељаноски: Благодарам. 

Реплика има госпоѓица Андоновска Марија, повелете.

Марија Андоновска: Благодарам претседателе.

За да биде регулирана темата, областа што се спомнува во законот, бидејќи се работи за сериозна тема, потребно е навистина сериозно, суштинско разработување на темата и воедно дополнителен план и анализа на истото.

Предложениот закон е со низа недоречености и навистина многу разлики во начинот на кои што треба да се спроведува акредитацијата. Самото тоа прави да овој закон нема соодветен придонес и го прави неприменлив и неефикасен во практиката.

Министерството за здравство заедно со Лекарската комора на Република Македонија неодамна во мај 2008 година промовираше стандарди за акредитацијата. Ова се материјали за овие стандарди за акредитацијата на здравствените установи во кои што се сублимирани сите критериуми од искуствата од другите земји, каде успешно се имплементираат овие стандарди.

Во Министерството за здравство, во тек се активности, веќе подолго време, од кое што треба да произлезе сеопфатен, темелен и поиздржан предлог на решенија за подобрување на квалитетот на здравствената заштита, за актедитација на здравствените установи и за низа други суштински прашања за подобрување на здравствениот систем.

Значи ова се материјали добиени од Министерството за здравство, каде што неодамна, во мај 2010 година заедно со Лекарската комора Министерството за здравство ги промовираше овие стандарди. 

Затоа велам дека овој закон, што вие го предлагате е со низа недоречености, го прави неприменлив. Потребна е посеопфатна анализа што е во тек и за што постојат активности за да се понуди едно вакво поиздржано решение што ќе биде прифатливо во практиката. Благодарам. 

Трајко Вељаноски: Благодарам. 

Господинот Диневски Менде контра реплика, повелете.

Менде Диневски: Денеска овде не сме на некој семинар за да ни презентирате што Министерството за здравство никогаш не правело. 

Ние сме законодавен дом. Денеска предложивме измена и дополнување на Законот за здравствена заштита во кој што е опфатен и квалитетот на здравствената заштита, исто и акредитација на здравствените установи во Република Македонија на сите нивоа. 

Јас не слушнав од ниту еден пратеник од ВМРО-ДПМНЕ, на ниту една комисија, вклучително и на денешната пленарна седница да најдат забелешка во еден член во ваквото законско решение што го имаме предложено. Напротив, кај вас денеска владее не само нервозата, туку се покажуваат и тесно партиските интереси,а тоа е се што ќе понуди опозицијата вие да отфрлате. Ниту имате сенс ниту знете што треба да направите со здравството.

Од ваквото владеење, од ваквото однесување до вакво дереџе ни е дојдено здравство во Република Македонија. Благодарам. 

Трајко Вељаноски: Благодарам. 

Господинот Гинев Јован има реплика, повелете.

Гинев Јован: Благодарам претседателе.

Колега Диневски, најнапред да ви кажам дека не сме нервозни, напротив сме стабилни, сигурни. 

Причините за неподршка на вашиот Предлог на закон произлегуваат не заради неговиот квалитет што го понудивте, а што јас го поздравив, но со образложението на министерот Бујар Османи кој на Комисијата за здравство кажа, каде бевте и вие присутен, дека во моментот е во завршна фаза закон за здравствена заштита што темелно ги обработува сите овие проблеми што вие ги нафрливте. За вашиот закон кажавме дека е квалитетен меѓутоа некомплетен и инсуфициентен. 

Заради тоа ние нема да ја дадеме подршката на вашиот предлог на закон. Благодарам. 

Трајко Вељаноски: Благодарам. 

Господинот Диневски Менде контра реплика, повелете.

Менде Диневски: Благодарам. 

Денеска, како пратеници на ВМРО-ДПМНЕ треба да се договорите како ќе гласате. На Комисијата за здравство гласавте воздржано. На Законодавно правната комисија дадовте зелено светло за Законот за здравствена заштита да оди во понатамошна постапка.

Денеска излеговте тука на говорницата и кажавте дика ќе бидете против. Одлучете се што ќе правите, дали ќе бидете за, против или воздржано. Тука е вашата нервоза.

Почитуван колега, на истата комисија кога го разгледувавме Законот за здравствената заштита, предложен од СДС, имавме второ читање по однос на Законот за здравствената заштита предложен од Владата на Република Македонија. Тоа е доволен факт дека актуелниот Закон за здравствената заштита не само што е актуелен, туку ќе биде во сила и подолго време. Немојте на нероден Петко капа да му кроите. Благодарам. 

Трајко Вељаноски: Благодарам. 

Бидејќи е исцрпена листата за пријавени за збор,констатирам дека општата расправа на Предлогот на законот е завршена.

Врз основа на Извештајот на Комисијата за здравство како матично работно тело и расправата на седницата на Собранието, на Собранието му предлагам да го усвои следниов заклучок:

1. Предлогот на законот за дополнување на Законот за здравствената заштита поднесен од пратениците Станка Анастасова, Миле Андонов, Весна Бендевска, Владо Бучковски, Славица Грковска Лошкова, Менде Диневски, Цветанка Иванова, Игор Ивановски, Јани Макрадули, Горан Минечв, Марјанчо Николов, Андерј Петров, Емилијан Станковиќ, Горан Сугаревски, Маринела Тушева, Никола Ќурчиев, Томе Чинговски и Радмила Шекеринска не е прифатлив и не може да се даде на натамошно односно на второ читање.

2. Овој заклучок заедно со извештаите на Комисијата на здравство и на Законодавно правната комисија, како и стенографските белешки од седницата на Собранието да се достави до предлагачите на законот, пратениците Станка Анастасова, Миле Андонов, Весна Бендевска, Владо Бучковски, Славица Грковска Лошкова, Менде Диневски, Цветанка Иванова, Игор Ивановски, Јани Макрадули,  Горан Минечв, Марјанчо Николов, Андерј Петров, Емилијан Станковиќ, Горан Сугаревски, Маринела Тушева, Никола Ќурчиев, Томе Чинговски и Радмила Шекеринска.

Предложениот заклучок го ставан на гласање.

Ве повикувам да гласаме.

Повелете господине Марјанчо Николов процедурално.

Марјанчо Николов: Благодарам. 

Претседателе, имам процедурално прашање до вас, бидејќи за овој закон при неговата расправа во Комисијата се донесени два различни заклучоци, на матичното работно тело на Комисијата за здравство законот е одбиен, а на Законодавно правната комисија е прифатен. Затоа ве замолувам да ни објасните по кој заклучок ќе гласаме, дали за двата заклучоци посебно ќе гласаме или ќе има усогласување, бидејќи во Деловникот за прво читање не е предвидена таква ситуација, предвидено е за второ читање.

Затоа ве молам пред да гласаме да ни објасните каква е процедурата.

Трајко Вељаноски: Како што кажавте, има два заклучоци еден од Законодавно правната комисија еден од матичната комисија. 

Јас мислам бев јасен кога читав,  го прочитав извештајот на Комисијата за здравство како матично работно тело и јас го преферирам матичното работно тело и го ставам на гласање заклучокот од матичното работно тело и ние ќе го гласаме заклучокот од матичното работно тело. Мислам дека...

(џагор во салата)

Добро, може ли да се сослушаме наместо да префрлате од место.

Господинот Николов Марјанчо ме праша кој заклучок го гласаме и јас кажав. Го гласаме заклучокот на матичното работно тело.

Предложениот заклучок го ставам на гласање ве повикувам да гласаме.

Благодарам. 

Вкупно гласаа 64 пратеници. Од нив за предложенот заклучок гласаа 49, од гласањето не се воздржа никој, против гласаа 15 пратеници.

(Бурна реакција од страна на пратениците на СДС бидејќи на екранот со седишта се прикажа дека во првиот ред од местата каде што седат пратениците на ВМРО-ДПМНЕ еден гласал за еден воздржан, а во салата во првиот ред е присутен само еден пратеник од пратеничката група на ВМРО-ДПМНЕ)

Може ли да не дофрламе, јас читам она што е на мониторот со бројчаните резултати од гласањето, на екранот.

Може ли да се сослушаме бидејќи прашувате.

Од службите ми кажаат, веројатно не е рестартиран системот од вчера, нема картичка тука. Мислам дека не е...

(Дофрлање од место)

Констатирам дека од 64 пратеници, 49 гласаа за, воздржани нема, 15 против.

Констатирам дека Собранието го усвои предложениот заклучок.

Минуваме на точка 20 - Предлог на закон за изменување и дополнување на изборниот законик - прво читање поднесен од пратнеиците Станка Анастасова, Миле Андонов, Весна Бендевска, Владо Бучковски, Славица Грковска Лошкова, Менде Диневски, Цветанка Иванова, Игор Ивановски, Јани Макрадули, Горан Минечв, Марјанчо Николов, Андерј Петров, Емилијан Станковиќ, Горан Сугаревски, Маринела Тушева, Никола Ќурчиев, Томе Чинговски и Радмила Шекеринска
Предлогот на законот  и извештаите на Комисијата за политички систем и односи меѓу заедниците како матично работно тело и на Законодавно правната комисија ви се доставени односно поделени.

Отворам општа расправа.

Ги повикувам предлагачот и пратениците кои сакаат да говорат по општата расправа да се пријават за збор.

Благодарам. 

Заврши пријавувањето.

Со оглед на тоа дека има поголем број на пријавени пратеници за збор, молам службите да поделат листинг на пратеници.

За збор е пријавен овластениот преставник на предлагачот господинот Андреј Петров, повелете.

Андреј Петров: Благодарам претседателе.

Се надевам дека овие технички проблеми во Собранието нема да ја нарушат расправата.

Трајко Вељаноски: Се извинувам, само момент.

Колеги, ве молам да го сослушаме. Ако треба да дадам пет минути пауза па средете се. 

Ве молам да го сослушаме следниот претставик. Мислам дека е коректно. 

Повелете господине Андреј Петров. 

(Реакција од пратеници кои не се на листата на пријавени пратеници за збор)

Се извинувам, господине Петров, тоа е цената на некои пратеници кои си играат со пријавувањето. Сакаат да бидат последни, но за жал испаѓаат од играта, бидејќи не се брзи во пријавувањето. Што да им правиме, тоа е цената на играњето.
Повелете господине Андреј Петров.

Андреј Петров: Благодарам претседателе за објаснувањето на цената.

Сакав тука во Собранието да го изложам нашиот предлог за изменување и дополнување на Изборниот законик. 

СДСМ водени од начелото на демократичност, транспарентност и подобро претставување на етничките заедници во Република Македонија денеска поднесе закон што е тука на пленарна седница пред вас колеги и очекуваме да го подржите.

Во овој предлог ...

(Реакции од пратениците кои не се на листата на пријавени на збор, а претседателот предупредува на ред со ѕвончето)

Со овој Предлог се овозможува измена на изборниот законик со гарантирање на пратенички места за преставниците на малите етнички заедници кои живеат во Република Македонија. 

СДС ова го поднесува од желба демократијата во Република Македонија да се унапреди, малите етнички заедници кои зафаќаат голем процент и покрај тоа што се мали од бројот на граѓантие на Република Македонија над 10% кои немаат можност до сега да бидат претставени преку посебни квоти во Собранието, сега со овој предлог да се овозможи. 

Јас ве молам претседателе, ова ...

Трајко Вељаноски: Ве молам колеги, навистина нема смисла.

Ја прекинувам седницата.

За пет минути продолжуваме.

На колегите на кои не им се допаѓа листингот на пријавени пратеници, мислам дека беше коректно да се пријават на време, а не сега да интервенира кај службата.

Ве молам Кенан Хасипи, ве молам не доаѓајте, не приоѓајте. Еве, ве има на листингот. 

(Пратеникот Амди Бајрам реагира дека има грешка) 

Нема грешка, грешка е во вашето пријавување.

Пет минути пауза со тоа што на господинот Андреј Петров, тој ќе ги надополни сите 15 минути.

Се извинувам за некоректноста на пратениците.

(Паузата е дадена во 13,00 часот)
(По паузата седницата продолжи во 13,12 часот)

Трајко Вељаноски: Продолжуваме со работа.

Имаше некои несогласувања, кои ги усогласивме и сега можеме слободно непречено да продолжиме со работа.

Молам овластениот претставник на предлагачот да го изнесе ставот на пратениците кои го предлагаат овој закон.

Јас се извинувам господине Петров за пред малку што дојде до ситуација да ве прекинам, но тоа беше изнудено од страна на пратениците.

Повелете, има збор овластениот претставник на предлагачите, господинот Андреј Петров.

Андреј Петров: Благодарам претседателе.

Пратеничката група на СДСМ, како што и претходно кажав, предлага и на нејзин предлог се наоѓа во Собранието овој Предлог на закон, Предлог на закон за изменување и дополнување на Изборниот законик. Со тоа сакаме да постигнеме преставеност на малите етнички заедници во Собранието, а водени од принципите и начелото на демократичност, транспарентност, подобро претставување на сите етнички заедници во Македонија. Наша намера беше да се овозможат гарантирани пратенички места за малите етнички заедници. 

Во нашиот предлог во суштина се тргнува од фактот дека малите етнички заедници ви Република Македонија се значаен процент од популацијата, дека повеќе од 10% од популацијата припаѓаат на малите етнички заедници, дека тоа е нешто што македонската демократија ја поставува пред еден современ предизвик, да овозможи и на оние претставници наши граѓани кои иако се помалку по број заслужуваат да бидат претставени во Собранието преку гарантирани етнички групи. Тоа не е оригинал нешто што би се случило само кај нас во Република Македонија, таква ситуација има и искуствено во земјите од регионот и тоа е нешто што ќе ни овозможи да направиме исчекор во демократските процеси во Република Македонија. 

Со овој предлог се предвидува се предвидува во Собранието на Република Македонија нова дополнителна изборна листа со 10 кандидати, за која ќе се гласа на ниво на целата територија на Република Македонија. Тоа ќе овозможи на гласачите, на граѓаните право на избор дали ќе се решат да гласаат за поделениот пропорционален модел во 6 изборни единици или ќе се решат својот глас да го дадат за малите етнички заедници за квотите, значи за листата од 10 места, со тоа што секој ќе има можност да гласа само еднаш. Со ова ќе се овозможи поголема разноликост во општеството и подобро отсликување на општеството, на мултиетничкиот карактер на нашата држава, подемократски начин на избор на претставниците на малите етнички заедници во Парламентот. Искуството до сега покажува дека голем дел од нив беа само во минатото дел од поткусурувањето меѓу големите партии, СДСМ сосема свесен дека со ова губи дел од својата поддршка, бидјеки голем дел од претставниците на малите етнички заедници гласаат и за СДСМ како голема и моќна партија, сепак, воден од начелото на демократичност и од желбата за подобра претставеност, предлага едно вакво законско решение. Со ова ќе се овозможи избегнување на манипулацијата со гласови на граѓаните, нешто што ќе ја разбие етикетата од некои избори дека Македонија во одредени места по принципот на  гетоизација дел од луѓето се принудени, дел од луѓето и нивните гласови се манипулирани. Со ова исто така ќе се разбие и една тенденција  Македонија да се претставува како бинационална држава, затоа што тоа не е, мултиетничка држава е, во неа живеат голем број на луѓе од различна етничка припадност.

Овој Предлог се базира на уставното начело на еднаквост на граѓаните на Република Македонија. Основна цел што сакаме да ја постигнеме е конечно во Република Македонија да направиме еден ваков демократски исчекор во прилог на малите етнички заедници, немотивирани од  желба да бидат сателити на било која партија, за да можат да избираат меѓу себе, да може да има натпревар, компетиција, за да може нивнит еподобри претставници или луѓето во кои имаат поголема верба да бидат дел од Парламентот преку загарантирана квота, преку квота која нема да влијае драматично на составот на Парлаемнтот, меѓутоа, што ќе влијае во многу во поголемата репрезентативност, на чувството на секој граѓанин дека неговите претставници се во Парламентот. Нема да овозможи 200 илјади граѓани да бидат надвор од тоа чувство кое кај голем дел од нив го има. Со овој модел припадниците од  турската заедница би избирале 4 пратеници, припадници од српската заедница 2 пратеници, припадниците од ромската заедница 2 пратеници и по еден пратеник од припадниците на бошњачката и влашката заедница. Ова е нешто што во овој момент на Република Македонија и треба. Ова е нешто за што се  ферментирани, созреани демократските услови, нешто за што постои начелен консензус кај голем дел од партиите. СДСМ разговараше со огромен број претставници на малите етнички заедници и со нивните партии, со нивните политички претставници, со претставници на нивнит ематични држави во земјата. Поддршката е плебисцитарна на еден ваков предлог. Ова е предлог кој го поддржаа двете пратенички групи на опозицијата во Собранието, покрај СДСМ и пратеничката група на Либералната партија - Нова алтернатива и НСДП. 

Ова е предлог за кој ја бараме и поддршката на сите други. Со овој предлог СДСМ јавно признава дека во одреден период имал став, имал сомневање дека овој предлог ваков каков што е ќе овозможи поголема демократизација во земјата. Меѓутоа, еволуцијата и созревањето е демократски процес и СДСМ тоа во овој момент со поднесувањето на предлог кој е идентичен на Предлогот кој го даде ВМРО-ДПМНЕ во 2007 година, за кој никогаш не сме гласале против како пратеничка група, ова е предлог кој ќе овозможи демократијата да се унапреди и во Собранието на Република Македонија. 

Покрај тоа, суверено право на гласачот ќе биде дали сака да се изјасни за претставник на листата на  малите етнички заедници, за листата од 10 ,  или сака да се изјасни на истото гласачко ливче за листа од поделениот пропорционален модел. Никој не може да му го земе правото на избор,  никој не може да одлучи наместо него. Тоа е тој што треба да реши, гласачот, оној кој ја дава власта на изборите и оној кој ја зема власта заради неостварувањето на изборните ветувања.

Се прави една дистинкција во законот каде тшо со редни броеви се означени и листите на кандидатите во поделениот пропорционален модел, а со букви е означен редоследот пред 10-те лсити на припадниците за да не дојде до  конфузија и да не дојде до забуна на гласачот. 

Користени се демократските исксутва од соседните земји и за важечко гласачко ливче ќе биде сметано она во кое има заокружено само една листа, еден гласача - еден глас, суверено демократско право на секој човек.

Со ова остануваат листите за гласање во дијаспората, со овој Предлог на закон СДСМ смета дека тоа е многу важно поради симболичната можност на нашите граѓани кои живеат надвор од земјата да имаат можност да го дадат својот глас. Сепак, одлуката да ја носат оние кои живеат во земјата и кои ги  плаќаат даноците во земјата, меѓутоа , симболичното право на власт на дијаспората да остане како покажување на нераскинливата врска меѓу матичната држава и нашите иселеници кои живеат надвор.

Со ваквото решение се земени предвид законит еод повеќе европски држави. Ваквото решение ќе доведе до зајакнување на избирачкото право и ваквото решение нема да предизвика значителни оптоварувања на Буџетот на Република Македонија. 

Она што треба да се каже, прво, дека за демократијата не може да се жалат пари, дека 250 илјади евра колку би  чинел на годишно ниво еден ваков проект на 200 илјади луѓе ќе им донесе можност за поголема застапеност, за чувство на еднаквост, а нема да влијае во многу на буџетските трошења во Република Македонија имајки предвид за какви се работи се трошат средства во моментот во Република Македонија, Не може компарацијата, за да одговорам на дел од забелешките во дискусиите на комисиите кои беа дадени да биде меѓу 250 илјади евра и меѓу 100 и илјада пати повеќе пари кои се трошат за минатото, кои се трошат за мртвите, кои се трошат за споменици. Приоритет во оваа држава еднаш но сигурно треба да им дадеме на живите, на оние идни генерации, на сегашните и идните генерации, на луѓето кои ќе ја градат, ја градат и ќе ја градат оваа земја во иднина.

Ова законско решение е идентично, како што кажав, на решението кое беше предложено во 2007 година. За ова решение слушнавме дека голем број од припадниците на етничките заедници го поддржуваат. Во ова решение  даден еден голем праг од 200 гласови за учество на избори. Дебатиравме со колегите, спремни сме околу ова решение да разговараме со амандманска расправа, ако таму  има стравување дека тоа  е прениско, тоа да се покачи и да биде 500, да биде 1000, спремни сме да разговараме за тоа. Идеата беше да овозможиме демократија во најширока смисла на зборот. Не можеме во демократијата да одиме во одреден дел, а во друг дел да речеме дека тоа е прениско и дека би се појавиле преголем број на листи. Меѓутоа, ако некој смета дека со такво нешто би се отворила можност за евентуална манипулација, како што беше истакнато на  телевизиската расправа, ние сме спремни да разговараме тоа да се покачи.

Сосема на крај, усвојувањето на овој предлог на СДСМ ќе биде во интерес пред се на малите етнички заедници, не во интерес на СДСМ, не во интерес на некоја друга партија. Ова е предлог за кој очекуваме поддршка и од владеачкото мнозинство, за да се покаже дека тогаш кога сте го дале законот во 2007 година намерите биле чесни. Ако тогаш биле намерите чесни, намерите треба да бидат чесни и сега, да се опстои на она што било понудено решение. Невозможно е ставот да еволуира во негативна насока. Кај СДСМ се случи спротивниот процес, еволуираше во позитивна насока, во насоката на демократија, во насоката на демократичност, во насоката на претставеност на малите етнички заедници преку посебни квоти во Парламентот. Сите останати дискусии ги сметаме за одолговлеквуање на овој проект, ги сметаме за несериозна намера за пристапување кон еден ваков проект.

Затоа, апелираме да се промени ставот пред се на владеачката партија, на ВМРО-ДПМНЕ и на нивниот коалицонен партнер во Парламентот и да сватат дека со ова не се руши ни принципот на Бадинтер. Искустовто кое беше од 2002 до 2006 година со 10 пратеници припадници на малите етнички заедници во ниту еден момент не го наруши принципот на Бадентер. Се донесоа најсложените законски решенија кои значеа почитување на Охридскиот рамковен договор. Заради тоа, заради таа политичка мудрост земјата го доби кандидатскиот статус. Тоа е најголема гаранција дека нема потреба од стравување. Меѓутоа,крајно, до колку таа потреба или тоа стравување постои дека ќе се руши принципот на Бадентер, ние слушнавме идеи деновиве кои немаат многу подлога во уставноста, меѓутоа, до колку е и тоа условот за едно вакво законско решение да помине, СДСМ е спремен таквото решение да го прифати, до колку за тоа претходно се усогласат коалиционите партнери во власта, ВМРО-ДПМНЕ и Демократската униај за интеграција. До колку тоа е услвоот, и тој услов сме спремни да го прифатиме за малите етнички заедници да имаат своја претставеност во Парламентот преку посебни квоти. Меѓутоа, сметаме дека е апсурдна ситуацијата во која на пример припадник на мала етничка заедница кој е влезен преку квотите, учествувал во Бадентер, а оној што е влезен на листата на СДСМ или на ВМРО-ДПМНЕ исто така е граѓанин на таа етничка припадност не учествува во Бадентер. Тоа е апсурдна ситуација која не знам колку  е оправдана и колку начелото на уставност и законитост го допира. Меѓутоа, до колку и тоа е условот, до колку има законска можност да се спроведе, СДСМ е спремен и тоа да го прифати. Тоа е нешто што ќе овозможи конечно сите да излеземе од рововите и да покажеме дека водени сме од искрени намери, малите етнички заедници да бидат во Парламентот преку посебни квоти, преку 10 пратенички места и дека тоа е голем исчекор на македонската демократија. Во секој оној момент во кој било какво решение во оваа насока ќе биде понудено, а сепак ја одразува реалноста, ние сме спремни  таквото решение да го поддржиме. Меѓутоа, апелирам да се премислите и да дадете поддршка на потребата од донесување на ваков закон, бидејки е во интерес на сите. Благодарам.

Трајко Вељаноски: Благодарам и јас.
За реплика е приајвена госпоѓа Бонева Силвана, повелете.

Силвана Бонева: Благодарам претседателе.

Најпрво, не мислев дека сите колеги од СДСМ и нивната коалиција ќе се пријават за Изборниот законик, заради тоа што многу дебатиравме во собраниските тела и мислев дека веќе им е јасно кој е ставот и на мнозинството и на малите етнички заедниц, дека има многу дилеми, многу сомнежи  кој треба заеднички да ги расчистиме. Но самиот факт што се пријавија толкав број пратеници, мислат дека потребно е уште да се дебатира околу овој Предлог на закон, кој што знаат како заврши во 2007 година, да не се спомнувам со тепачка и со каков извештај од страна на Европската комисија. 

Но тоа што вели господинот Андреј Петров дека тоа е еволуциско созревање на СДСМ и дека тоа е предлог за унапредување на демократијата во Македонија, предлог во интерес на малите етнички заедници.  Ако е така господине Петров и почитувани наши колеги, тогаш зошто не разговаравте прво со тои  чиј интерес сега вие го браните. Зошто не разговаравте прво со колегите кои во овој Парламент треба да гласаат за ова законско решение, кои се претставници на помалите етнички заедници и барем од нив да ја добиевте првичната согласност, да немавме сомнежи искажани од нивна страна во однос на  вашата добра намера ококу овој  Изборен закон. Да немаше не само сомнежи, туку и стравувања, дека не само што се девалвира Бадентеровиот принцип, туку уште поголеми нешта кои беа кажани за менување на изборниот систем. Ќе верував во добрата намера и еволуцијата на СДСМ до колку искрено разговаравте со сите оние кои треба да ги гласаат промените најпрво на законот, не оние политички партии на малите етнички заедници кои се надвор од Собранието на Република Македонија. И уште нешто, ќе верував дека е така до колку баравте консензус со сите политички партии што се овде во Парламентот. Барем да ни го понудевте законското решение на сите и да побаравте и ние да бидеме потписници на тој законски предлог, па ќе ги видевме стравувањата однапред на сите и ќе немаше сомнежи од другите, од малите етнички заедници, бидејки веднаш ќе го кажеа тоа и заеднички ќе го расчистивме и ќе го дадевме како заеднички предлог. Вака како што е, ве молам, закон кој што е внесен во процедура без консензус, за кој вие постојано сте инсистирале да се внесе со консензус во процедура, не е ништо освен провокација и раздор внатре во Собранието на Република Македонија, до колку не го повлечете овој Изборен законик. 

Трајко Вељаноски: Благодарам.

Господинот Андреј Петров има контра реплика, повелете.

Андреј Петров: Благодарам.

Госпоѓо Бонева, ние сметавме дека вие веќе сте се изјасниле за вакво законско решение, а тоа е истото решение кое вие го имате предложено. Вие за такво решение веќе се имате изјаснето. Не сметавме за потребно или не верувавме дека вие ставот ќе го промените и дека сега имате поинаков став во однос на тоа.

Во однос на прашањето дали со тоа се сака да се подгреат некакви  меѓуетнички тензии и т.н., каква врска има СДСМ ? Вие со вашиот коалиционен партнер треба тоа да го расчистите. Меѓутоа, она што е суштина на нештото е, ваквото нешто може да донесе до стабилизација на меѓуетничките состојби, чувство на прифаќање на државата и од оние кои се  значително малцинство, малите етнички заедници. Затоа никој не може да не обинува дке ане сме консултирале, дек анема подобро место за градење на консензус од Парламентот. 

Беше кажано на Комисија, на улица ли се прави консензус. Во Парламент се прави консензус, тука  се прави, има доволно можности и ако се оцени исправноста во натамошната постапка да се прифати.
Трајко Вељаноски: Благодарам.

Чудна е за жал политиката, но тоа е тоа.

Господинот Трајанов Павле има збор, повелете.

Тавле Трајанов: Почитуван претседателе, почитувани пратеници,

Мислам дека е добра можност ако не друго да одржиме една расправа во Парламентот во врска со Изборниот законик се со цел да ги искажеме нашите идеи, сугестии и доколку не се прифати можеби ќе бидат тие добра основа при градењето на евентуален консензус пред да дојде ваков законски проект или измени на закон во Парламентот, да се расправа и одлучува. 

Сметам дека оваа расправа ќе биде корисна, затоа што има голем број на пратеници што се јавија да дискутираат по Предлог законот за измени и дополнувања на Изборниот законик. Мислам дека е време да се проанализираат, или тие согледувања да се презентираат на еден или на друг начин во јавноста. Јас да речеме се залагам за тоа да се направат промени во изборниот модел и наместо шест изборни единици, Република Македонија, да биде една изборна единица. Мислам дека на тој начин, на најдобар можен начин ќе се одрази волјата на граѓаните, која политичка партија има поддршка, која не, бидејќи, вака помалите политички партии сметаме дека сме оштетени при коалицирањето, а поголемите партии мислат дека помалите партии се на товар при изборите. Еден ваков модел со една изборна единица, мислам дека дава можност и да се коалицира, но дава можност и секоја политичка партија самостојно да настапи и да ја провери поддршката кај граѓаните.

Се согласувам дека еден ваков значаен законски проект, треба претходно добар консензус, се со цел тој да биде преоден во Парламентот и да може сите политички партии, ако не друго, генерално да го прифатат и да нема дополнителни расправи и тензии околу законот, кој што е многу значаен и за демократијата и демократските процеси.

Република Македонија после измените на Уставот, после конфликтот од 2001 година, без разлика што во Уставот остана формално дека сме граѓанска држава, ние постојано сега ги афирмираме колективните права и правата на етничките заедници, на штета на основните човекови права и граѓански права. 

Мислам дека на некој начин со сите измени и бројни закони, ние обезбедуваме постојано затворање во етничките гета и мислам дека не е во функција на развој на државата, јакнење на унитарниот карактер, или во целина функционирањето на државата како една функционална демократска држава. Да речеме, принципот на соодветна и правична застапеност на етничките заедници, создава проблеми и во иднина ќе создава во функционирањето на нашиот систем, но така е конципиран Уставот, така се конципирани сите законски решенија, кои што се сврзани со уставните промени.  Веројатно резултат на таквите уставни решенија е и овој Предлог на закон.

Мислам дека во основа прифаќаат сите етнички заедници во Република Македонија, оние кои што се дефинирани во Уставот, но и оние кои што не се во Уставот, имаат свои претставници во парламентарниот дом, но тука треба добро да се размисли и околу бројот, дали по автоматизам ќе има некоја политичка партија односно етничка заедница четири, два, или еден, дали не треба да се обезбеди механизам, за да бидат мотивирани припадниците на етничките заедници да гласаат за листите, или листите на партиите што ќе учествуваат во изборите. Ете за пример ја земам турската етничка заедница, каде со овие промени се предлага да има четири пратеници, што е резултат на бројот на Турците што живеат во Република Македонија и тука ништо не е спорно, но можно ли е да речеме, ако се погоди на изборите една партија своите гласачи да ги насочи да гласаат за листата на пратеници на ВМРО-ДПМНЕ или на СДСМ, а тука, со минимален број на гласови да добие четири пратеници. Сигурно дека тука ќе има конкуренција. Еве Турците имаат три политички партии, не знам кај Ромите колк партии ќе учествуваат на изборите, кај Србите итн, но мислам дека во законот треба да има прво некој цензус на излезеност од соодветната етничка заедница и минимум да речеме колку гласови, колку тие гласови треба да бидат соодветни на бројот на гласовите што ќе прават еден пратеник од другите политички партии, еве, од мнозинските партии во Парламентот.

Мислам дека треба добро да се размисли, се со цел да немаме злоупотреба на овие законски решенија при излегување на изборите.

Еве во основа, јас сакав да укажам на тие елементи и како што реков на почетокот дека добро е што се расправа и имаат можност политичките партии да ги искажат сите свои согледувања и забелешки. Доколку не се прифати овој закон да оди во втора фаза, можеби ќе биде оставен за еден поширок консензус, со цел да се подготви измена на Изборниот законик, кој што ќе биде прифатлив за мнозинството пратеници, или повеќето политички партии. Благодарам.

Трајко Вељаноски: Благодарам и јас.

За реплика е јавен господинот Хасипи Кенан, повелете.

Кенан Хасипи: Благодарам претседателе.

Почитуваниот пратеник Павле Трајанов добро го ислушав и доколку правилно го разбрав, имаше два клучни сомнежа. Прво дека измените во Уставот од 2001 година, после конфликтот, отворија многу енигми, посебно во делот на примената на принципот на соодветна и правична застапеност што се рефлектира и во донесувањето на овој закон и второ прашање, дали е можно во услови на имање на гарантирани пратенички мандати, да се насочуваат гласовите на гласачкото тело, кон листите на другите политички партии.

Јас би сакал малку да подискутирам за овие две прашања. 

Прво, ние го имаме она што го имаме. Можеме во овој момент да наоѓаме милион мани во уставните амандмани кои што произлегоа од Охридскиот рамковен договор, меѓутоа, тоа е сега наша реалност, тоа е Устав, тој е законик и тука нема што повеќе да се расправа, иако можеби во некои делови од одредбите на Рамковниот договор од Охрид, не се задоволни и помалите етнички заедници. Меѓутоа, тоа е реалноста.

Второ, јас ве уверувам дека во една компетиција, изборен натпревар меѓу политичките партии на помалите етнички заедници, апсолутно и практично и теоретски не е возможно да се насочуваат гласовите кон другите политички партии, бидејќи ќе се изгуби смислата. Ќе се оди на сопствено губење. На пример, не е можно Демократската партија на Турците на Македонија, во услови на изборен натпревар со две други турски партии, да излезе и да ги насочува гласовите кон ВМРО-ДПМНЕ или кон СДСМ, знаејќи дека притоа ќе ги изгуби пратеничките мандати. Тоа е буквално невозможно. Напротив, сметам дека е можна варијантата, поголемите политички партии, преку независни листи, кои што можат да се достават само со 200 потписа да насочуваат дел од своето гласачко тело, да гласаат за малцинските листи, за да можат да имаат еден или два кандидати повеќе во Собранието на Република Македонија. Во обратна насока е можно, во оваа насока почитуван господин Павле Трајанов, верувајте не е можно да се насочуваат гласовите. Благодарам.

Трајко Вељаноски: Благодарам и јас.

Господинот Трајанов Павле има контра реплика, повелете.

Павле Трајанов: Јас укажав на практичните проблеми кои се јавуваат со уставните измени од 2001 година, со принципот на соодветна и правична застапеност на етничките заедници. Сега ние сакаме за краток период, да бидат соодветно застапени, согласно бројот на граѓаните, или на припадниците на етничките заедници. Тоа остава простор за форсирање на партиски, а не професионални стручни кадри. Не сум против, да има секаде, но тоа да биде резултат на нивната способност и стручност, а не на етничката или партиската припадност. 

Втора работа, поставувам прашање, доколку се случи, еве Српската партија да учествува во една партија и по автоматизам со стотина гласови да добие два пратеника, а сите други гласови да ги насочи на друга страна. Дали имаме механизам тоа да го спречиме, или не. Така што, се отвораат како дилеми, да обезбедиме механизам што ќе гарантира дека етничките заедници ќе гласаат за партиите од етничките заедница а не за некој друг. 
Трајко Вељаноски: Благодарам.

Господинот Манасијевски Јован има збор, повелете.

Јован Манасијевски: Благодарам господине претседателе.

Постојат два пристапа да се гледа овој закон. 

Еден е да се гледа како сериозно четиво, со конструктивна намера, а другиот е да се гледа како политички памфлет, направен од чист политички интерес, впрочем идентичен на оној што пред две години ни го понуди ВМРО-ДПМНЕ.

Пред две и пол години овој ист текст ни го понуди ВМРО-ДПМНЕ, знаејќи добро дека нема консензус за него и го понуди овој текст со основна намера да создаде нервоза, раздор во Парламентот и да ги привлече кон себе партиите на помалите етнички заедници, кои што во тој момент беа афирмирани кон СДСМ. Сега, СДСМ виде голема креативност, ја применува истата тактика на ВМРО-ДПМНЕ, знаејќи повторно дека овој предлог ќе предизвика, тоа што ќе предизвика, а обидувајќи се да ги оттргне од орбитата на ВМРО-ДПМНЕ припадниците на етничките зедници, пратеници кои сега се во овој момент во орбитата на ВМРО-ДПМНЕ, се обидува да го прави истото.

Наравоучение, СДСМ многу брзо учи од ВМРО-ДПМНЕ, ама учи, за жал, само лиши работи. Со вакви политички итроштини, со едно сепак, ниско ниво, се навредува и Парламентот, и граѓаните и јавноста, а и токму оние, за чие што наводно добро се предлага овој закон.

Прво, потполно не ми е јасно со кој памет, со која доблест може политичка партија во овие услови да предложи зголемување на Парламентот за 10 пратеници. Во овие тешки економски услови. Нели и е на оваа држава доста од функционери, од бирократи. Нели сме ние држава, а знаете дека сме држава со најголем број министри во Европа, со најголем број министерства. Држава сме со најголем број на пратеници по глава на жител. Словенија со 90 пратеници во рекордно време ги усвои сите потребни нормативни предуслови за влез во Европската унија и НАТО. Сега, не ни беа доста овие тројца од дијаспората што ќе не чинат Господ знае колку, бидејќи никој не може да пресмета колку ќе не чинат, сега уште 10 пратеници плус. Тотална одлепеност од реалноста. И кој е ве молам вашиот кредибилитет, колеги од СДСМ, кога го критикувате ВМРО-ДПМНЕ, дека троши пари на глупости, што е факт, кога вие предлагате трошење пари на функционери, на бирократи, фрлање на пари во ветар. Ве молам, кога го копирате ВМРО-ДПМНЕ, не морате да го копирате до даска, повторно се служите со лаги. Ве слушам, 250 илјади евра ќе чинеле само пратениците. Исто како што Скопје 2014 чинеше само 80 милиони евра. Но ги фативме во лага ВМРО-ДПМНЕ. Чини преку 200 милиони евра. Вие сега со 250 илјади евра ја залажувате јавноста. Јавноста треба да знае дека само бруто платата за 10 пратеници ќе чини  250 илјади евра. А сите други патни и дневни трошоци, при надлежности, врзување на администрација, на други технички материјали нема да не чинат овие пратеници без милион евра. И која е разликата од вашиот предлог до овие лавови бесмислени на ВМРО-ДПМНЕ. Исто. Иста паричка со две различни страни. На едната ВМРО-ДПМНЕ на другата СДСМ. Расипнички модел. Трошете го Буџетот за непотребни работи. Јас ќе сфатев можеби, вашиот предлог ќе го сфатев ако вие предложевте да се скратат пратениците од изборните единици, наместо од шест изборни единици да бираме по 18, а на тие места да влеза 10 пратениците од заедниците и двајца од дијаспората. Меѓутоа не, вашиот расишнички чип идентичен на ВМРО и СДСМ, во главата ви вели, дајте повеќе функционери, повеќе бирократи, повеќе пратеници, повеќе министри. Никаква разлика нема меѓу вашиот претседател и вашата партија од она што го гледаме сега, за жал, од ВМРО-ДПМНЕ и нивниот претседател Груевски. И бирате таква промена на Изборниот законик, која што води кон зголемување на трошоци, кон зголемување на раздори, на поделби,  а не бирате работи кои што ни ги предлагаат меѓународни експерти, демократски работи. Зошто не предлагате колеги отворени листи. Не ви дозволува Бранко? Тој да ви диктира како ќе изгледаат пратеничките листи? Дајте предложете отворени листи. Тоа е фин демократски предлог. Дајте предложете модел со една изборна единица, на кој што со математичка точност, како што говореше впрочем, колегата Трајанов, ќе бидат репрезентирани етничките заедници. Значи, истиот расипнички трошачиски модел, истиот модел кој што го применува ВМРО-ДПМНЕ, сега во една опозициона верзија. Па граѓаните, никој да не каже дека немаат право за избор. Имаат избор десничарско расипништво и левичарско расипништво. Може да бираат, така е, имаа избор. Го пуштивте за жал, господинот Андреј Петров, не е тука, не го гледам за жал, да го образложува предлгот и вели СДСМ никогаш не бил против овој предлог. Господинот Андреј Петров не беше пратеник кога тој предлог на ВМРО-ДПМНЕ беше овде, го разубавуваше Влајко, го доградуваше во тој период, ама јас бев пратеник. Половина од вас колеги од СДСМ бевте пратеници. Сите дискутиравте, фрлавте дрвја и камења по овој закон. Како СДСМ не бил против? Ве молам, погледнете ги стенограмите, ако треба ќе ги донесеме. Велите вие сте евалуирале. Добро е што Бранко Црвенковски носи кај вас еволуција. Но таа не е нанапред. Таа еволуција е наназад. Вие еволуирате регресивно, за жал.

Граѓаните, не треба да го прифатат овој предлог. Јавноста нема да го прифати овој предлог. А јас ќе се повлечам, ќе се извинам, ќе го вратам мандатот, ако вие најдете било граѓанин од СДСМ, што гласале за СДСМ, било граѓани што гласале за ВМРО-ДПМНЕ, кои што ќе дадат поддршка на овој закон. Па каде живеете вие? Слушнете ги граѓаните. Преку глава им е од функционери и бирократи. Погледнете ги мислењата за Парламентот. Дајте да зборуваме отворено. Од 120 пратеници во овој Парламен, едвај, се извинувам ако навредам некого, меѓутоа 30-тина си ја заработуваат платата по сите тертипи тука нели, учество во дебати, комуникација со гласачко тело, дискусии итн, итн. Значи нема потреба овој Парламент да го правите со 133 пратеници. По кој урнек го правите тоа? Не ви е гајле. Едноставно не ви е гајле за граѓаните и затоа овој предлог треба да му овозможи на вашиот претседател, господинот Црвенковски со ситен политички блеф да се наметне како некаква алтернатива која што е способна во некакви идни констелации кон себе во својата орбита да ги привлече претставниците на етничките заедници, значи тоа. А тој модел, тој модел е промашен модел, со тој модел нема никогаш да дојдете на власт затоа што секогаш копијата е полоша од оригиналот. Се додека го копирате Груевски со негови методи нема да може да го победите.

Во излагањето на предлагачот беше спомната и една работа која што мислам дека треба да се расчисти. Спомна предлагачот Петров дека Македонија е мулти етничка држава. За жал во голем дел се провлекува и тоа и од партии кои што се наводно претставници на левиот центар вакви тези кои што, за жал, со ништо можат да бидат образложени, ниту научно или искуствено потврдени. Македонија е граѓанска држава со корективни елементи по низа основи кои што ги исправаат механизмите и процедурите на така наречениот чист модел на мнозинска демократија, треба да го разберете тоа.
Не треба на вас од СДСМ да ви се објаснува, или сте го заборавиле, или вашиот претседател Бранко Црвенковски ќе ги редефинира и основните научни постулати. И секој елемент кој што води кон корекција на граѓанската држава во оваа смисла да исправи некоја нерепрезентативност е добредојден. Меѓутоа, како што ви кажав има други начини поефикасни. Најдобриот е пропорционален, односно една изборна единица. Веќе ако не го сакате тој, ако сакате ваков во тој модел, тогаш можевте да предложите намалување на бројот на пратениците. Вака се гледа вашиот манипулативен и расипнички мотив за предлагање на овој Предлог закон. 

Либерално демократската партија ќе гласа против овој закон. Благодарам.

Трајко Вељаноски: Благодарам и јас.

За реплика е јавен господинот Кенан Хасипи, повелете.

Кенан Хасипи: Благодарам.

Да бидам искрен, кога го слушнав излагањето на почитуваниот колега Манасијевски ја имав истата дилема која што ја имав и пред комисиската расправа околу овој предлог. Од кои побуди е предлогот даден и зошто по ова прашање постојано доаѓаме до тензични ситуации од кои што најмалку профитираат малцинските заедници. Меѓутоа, тоа е некоја друга тема во некоја друга прилика и за тоа ни треба повеќе време да го образложиме. 

Меѓутоа, прашањето за изборниот модел е клучно околу репрезентативно претставување на сите слоеви на општеството во државата. Вие тоа го кажавте со една реченица, дека нашиот Устав е во принцип граѓански со елементи кои што корегираат одредени можни диспропорции во претставувањето на колективитетите. Меѓутоа има и една друга вистина дека генерално во Македонија со исклучок на помалите етнички заедници, речиси сите други гласаат по етнички клуч. И тоа не сум го констатирал јас, туку го констатирал и високиот Комесар по малцински права кој што во два наврата претстојуваше кај нас и еве што вели во една реченица. Вели, високиот Комесар за национални малцинства на ОБСЕ смета дека е идеално, партиите треба да се отворени и треба да функционираат над тесните етнички интереси. Затоа главните партии треба да бараат начини во своите редови, да вклучат и лица кои припаѓаат на малцинствата, со цел да се намали потребата, или желбата за постоење на етнички партии и треба да бидат сензитивни кон потребите на малцинствата. Меѓутоа, продолжува, сепак, во одредени ситуации кога луѓето генерално гласаат по линија на етничката лингвистичка, или религиозна припадност и кога одредено малцинство не е структурално претставено, или е недоволно претставено, може да е неопходно со цел намалување на тензиите да се воспостават механизми за олеснување, или гарантирање на изборот на претставниците на малцинствата. Ова е клучното во Извештајот на Волебек кој што писмена форма е доставен до претседателот на Собранието во претходниот мандат.

Уште нешто да ви кажам. Во оваа држава во Собранието на Република Македонија албанската заедница е подпретставена за еден пратеник, 24% е претставена, а е 25% од населението. Меѓутоа, сите други заедници се претставени 50% од нивното вкупно учетсво во населението. И тоа мора на некој начин да се корегира. Благодарам.

Трајко Вељаноски: Благодарам и јас.

Господинот Манасијевски има контра реплика, повелете.

Јован Манасијевски: Благодарам на репликата на господинот Хасипи. Знам дека точно, исправно ме разбира и се сложувам да дебатираме за овие прашања што го отвара, се разбира не може во една минута. Меѓутоа, господине Хасипи, точна е таа насоката за која што вие говорите. Меѓутоа, таа не може да биде до грам претставена пропорционално. На пример, вие самите велите, албанската етничка заедница е подзастапена со еден пратеник. Ама вие гледате дека животот носи нови предизвици. Кандидат од албанската етничка заедница господинот Селмани освои  150 илјади гласови од кои што речиси една третина беа гласови на неалбански гласови. Така што ние треба да вградуваме елементи во системот што ќе водат кон етничко гласање, кон религиозно гласање, а не на некој начин да ги бетонираме тие позиции кои што водат кон дезинтеграција. Благодарам.

Трајко Вељаноски: Благодарам.

Реплика има господинот Игор Ивановски,повелете.

Игор Ивановски: Благодарам претседателе.

Не чувствував некоја посебна потреба да реплицирам, но сепак мислам дека заради понатамошниот тек на дебатата ваквите дебати од страна на пратеник, колега, или претседател на една политичка партија воопшто не мислам дека ќе доведат до една сериозна и кредибилна дебата за еден сериозен закон, тоа е Избирачкиот законик и во таа ситуација за предлог за кој што повеќе сега во една порелаксирана атмосфера за разлика од минатото кога во услови на 4, 5 илјади амандмани овде околу нас и во зовриени меѓу физички инциденти се очекуваше да се дебатира овој закон. Јас жалам што во говорот на колегата Манасијевски повеќе доминараше фрустрацијата или комплексот во однос на СДСМ, или на неговите претсавници и жалам што половина од дебатата тој го посвети на претседателот на СДСМ, со што се поистовети со прес конференциите  на еден Бичиклиски, на пример. За да веќе говориме за принципиелноста не еден пратеник или на една политичка партија, зошто  јас сакам тоа да го правиме и ние навистина преку предлагачот Андреј Петров, а и во понарамошните дискусии ќе ги дадеме нашите кредибилни аргументи. Сакам колега Манасијевски, да побарам од вас кога веќе напаѓате, обвинувате, или разговарате за нечија туѓа принципиелност или непринципиелност за момент да дадете личен пример и на пример ако бевте во еден новинарски текст ставен на списокот на нафреквентните  пратеници кои што патуваат во странство и по тој основ добиваат дневниц, на пример да се откажете од дел од тие ваши ангажмани за да помогнете на буџетот на Собранието кој што патем речено не го троши  опозицијата, туку го троши ВМРО ДПМНЕ, или пак на пример да одговорите во јавноста за принципиелниот пристап, или превземање на Ивица Боцевски.  Но, како и да е тоа е апропо принципиелноста. И јас тука ќе застанам во тој дел, бидејќи навистина не сметам дека ваквата дебата треба да се води на начин на кој што вие тоа го направивте, бидејќи станува збор за многу сериозна материја која што во овој момент навистина е потребно да се дебатира и да се донесе соодветно решение за разлика од минатиот период. Инаку кога веќе барате да се дебатира за непринципиелноста и за политичките манипулативни, шпекулативни методи, треба тие да ги побарате кај пратениците на ВМРО ДПМНЕ, не кај СДСМ кои што во оваа ситуација многу чедно и искрено влегуваат, бидејќи ние немаме кого да привлечеме во Владата, бидејќи не сме во Владата, ние немаме на кого да дадеме финансиски сресдства, вработувања по непотистичка основа, бидејќи не сме во Владата. Тоа може да го прави само ВМРО ДПМНЕ, колега Манасијевски и во таа ситуација да бидеме до крај принципиелни. Инаку, ако веќе разговараме за квоти како концепт и во 2002 и во 2006 и во 2008 година постоеше посебна квота за ЛДП во коалицијата предводена од СДСМ благодарение на што ги имате и овие мандати. Благодарам.

Трајко Вељаноски: Благодарам.

Контра реплика има господинот Манасијевски, повелете.

Јован Манасијевски: За жал, господинот Ивановски со ништо не се осврна на самиот закон. Инаку господине Ивановски ќе биде добро како јас што работам да ги штитам на меѓународен план интересите на  Македонија и вас д ви го чуеме гласот во Советот на Европа каде што редовно одите, а до сега не сме слушнале за ниедна ваша иницијатива во интерес на Република Македонија. За жал, тоа е начинот на кој што вие работите. Инаку, јас доследно, принципиелно останувам на позициите кои што ги бранев и пред три години. И вие тогаш ги браневте тие позиции, меѓутоа сега сте на сосема други позиции. Сега се определивте за еден пат на копирање на методите и процедурите на ВМРО ДПМНЕ. Јас изразувам навистина жалење, затоа што СДСМ во овој момент е најголема опозициска партија. И бидејќи вие го копирате ВМРО ДПМНЕ, вие за жал нема да имате шанси да го смените ВМРО ДПМНЕ. Јас поради тоа како граѓанин сум фрустриран што за жал поради ваква неспособна СДСМ, ВМРО ДПМНЕ ќе остане на власт уште нови 4 години. Благодарам.

Трајко Вељаноски: Благодарам.

Реплика има госпоѓа Флора Кадриу, повелете.

Флора Кадриу: Колега, се разбира дека ниту еден  политички субјект не се спротивставува на потребата во Собранието на Република Македонија да има претставници од помалите етнички заедници. Одговорот кој што вие го имавте од оваа говорница, она што јас лично можев да го забележам е токму вашата забелешка во однос на изборниот систем. Значи предлогот за една изборна единица. Тоа го предлага Демократија Е ре, сметајќи дека едната изборна единица со пропорционален систем ќе овозможи сите претставници на етничките заедници пропорционално, правично да бидат застапени во Собранието на Република Македонија. Ги спомнавте истовремено отворените листи. Апсолутно и ние сметаме дека тоа е потребно во однос на квалитетно застапување на сите етнички заедници во Република Македонија. Меѓутоа, овде повеќе е дискутабилен фактот на искреноста на оваа иницијатива, затоа што ние и  моето лично мислење е дека целосната имплементација на Охридскиот рамковен договор токму води кон исполнување на правата и слободите на сите етнички заедници. Оттука оваа иницијатива која што за мене  значи оваа забелешка претставува круцијална која што сметам дека вие ја заборавивите во делот на вашиот говор и затоа побарав реплика да го  искажам мислењето, дека со оваа иницијатива се врши поделба на важноста, релевантноста, тежината на гласот на граѓаните, односно на народот. Како може даден пратеник со овој предлог да биде избран со гарантираната листа со 500 гласови и да ја претставува својата етничка заедница, додека за другите да бидат потребни над 7 илјади, 8 илјади гласови. Како е можно  даден претставник на помала етничка заедница со 500 гласа да биде еднаков во донесувањето на одлуки во гласањето на закони, во земањето на збор и развивањето на дискусии, или пак истиот да учествува во дадена отворена дебата и тоја да биде сосема еднаков со оние кои што ќе бидат одбрани со 10 илјади гласови, значи како што станува збор и за претставници од албанскиот блок. Благодарам.

Трајко Вељаноски: Благодарам.

Контра реплика има господинот Манасијевски, повелете.

Јован Манасијевски: И Благодарам на госпоѓа Кадриу за надополнувањето. Вие и самите знаете госпоѓа Кадриу дека 10 минути се секако премалку за да се изложат сите аргументи зошто не треба да се прифати овој предлог, или обратно зошто треба да се прифати. Делумно се согласувам со вашите аргументи. Меѓутоа, сакам и вашето излагање и излагањето на Трајанов да го искористам и на други пратенички групи, бидејќи гледам дека има расположение кај голем дел од пратениците за промена на моделот, за една изборна единица. Дајте да се обединиме тука на ова прашање и да предложиме измена на Изборниот закон токму во таа насока каде што со еден елегантен потег, со една изборна единица ќе разрешиме многу од постојните дилеми и многу од постојните прашања. Благодарам.

Трајко Вељаноски: Благодарам и јас.

Тука ја прекинувам седница.

Продолжуваме во 15,10 часот.

(Седницата прекина 14,06 часот)
(По паузата седницата продолжи со работа во 15,14 часот) 

Светлана Јакимовска: Продолжуваме со работа. 

Има збор господинот Рафис Алити, повелете. 

Рафис Алити:  Благодарам почитувана госпоѓо потпретседател. 

Пред да почнам со мојата дискусија би било добро предлагачот, или пак барам предлагачот Андреј Петров да биде присутен во салата, затоа што истиот го образложи овој Предлог на закон и барам да биде присутен во текот на дебатирањето за овој Предлог на закон. 

Светлана Јакимовска: Ќе замолам господинот Андреј Петров да дојде. Дел од предлагачите веќе се тука присутни, се надевам дека ќе дојде и господинот Андреј Петров. 

Рафис Алити:  Мислам дека подобро е да го почекаме, ако не. . . .

(господинот Рафис Алити на говорнида чека да дојде господинот Андреј Петров) 

Во ред, ви благодарам, бидејќи има присутен од предлагачите. 

Јас уште на почетокот ќе ја поздравам оваа иницијатива и добро е што има вакви иницијативи. Добро е да има и во иднина. Сигурно дека многу луѓе може да кажат зошто јас ја поздравувам оваа иницијатива. Јас ја поздравувам затоа што се што е во интерес на демократизација на државата треба да се поздрави, меѓутоа, доколку работите имаат позадина, или пак некоја друга задна намера како што се случува кај нас тогаш не е добро и не е во интрес ниту на демократијата, ниту во интерес на граѓаните на Република Македонија без оглед кој на кој етникум припаѓа. 

Доколку предлагачот сметал дека ќе фрли коска колку за да се фатат меѓусебе политичките субјекти или пак етичките субјекти било да се поголемите или помалите во Собранието на Република Македонија, нешто што во политиката многу работи не се кажуваат гласно меѓутоа се читаат меѓу редови, или пак треба да се продушкаат, мислам дека позадината на овој Предлог на закон е токму тоа што ете да видиме, или пак да има некои судири во Собранието на Република Македонија. Во овој случај позадината била токму тоа помалите етнички заедници во Република Македонија да имаат некој судир со ДУИ како легитимен претставник на Албанците во Република Македонија. 

Велам дека барем ние во ДУИ оваа иницијатива ја гледаме од овој аспект и мислам дека ќе беше добро предлагачот навистина да биде јасен во неговиот предлог дека не сака во овој случај да ги оштети ниту помалите етнички заедници, меѓутоа, ниту Албанците или пак претставниците на Албанците кои што се во Собранието на Република Македонија. 

Јас ќе го кажам тоа што целата јавност во Република Македонија го знае дека ДУИ била и е за тоа да се интервенира во изборниот законик, меѓутоа нашиот пристап бил Македонија да биде една изборна единица, евентуално три изборни единици и да се натпреваруваме со отворени листи. И мислиме дека тоа што ние го поддржуваме, мислењето дека во Македонија треба да имаме отворени листи е во прв ред во интерес на гласачот, во интрес на граѓанинот, во интерес на самите политички субјекти кои што се натпреваруваат кои што се моментално тука во Собранието на Република Македонија, тука со своите претставници присутни затоа што со отворените листи, таму може да се демократизираат политичките субјекти и Собранието да добие во квалитет. А зошто сме за гоа Македонија да биде една изборна единица или пак  три изборни единици. Мислам дека сите пратеници, на сите пратеници им е јасно зошто го имаме овој пристап ќе биде потребно во оваа насока, посебно предлагачот или пак претставниците на Социјалдемократскиот сојуз да дадат одговор. Зошто не поддржуваат ваков предлог да Македонија биде една или пак три изборни единици. И зошто не ги поддржуваат отворените листи. Барам одговор на ова затоа што се појави еден ист баланс маѓу изборните единици во Република Македонија. И ова мислам дека на сите нас пратеници ни е јасно. Јас само ќе направам една споредба меѓу неколку изборни единици за да ви биде јасно дека ние во иднина мораме задолжително да преземеме еден таков чекор. Изборната единица број 6 во споредба со изборната единица број 3 разликата меѓу гласачите или на бројот на гласачите е огромна над 8%. 

Изборна единица број 6 во споредба со Изборна единица број 4 разликата во бројот на гласачи кои што гласаат е 7,60%. Разликата меѓу Изборна единица број 6 и Изборна единица број 5 е 7,10% или пак разликата меѓу изборна единица 2 и Изборна единица број 3 е 5% гласачи. И разликата меѓу Изборна единица број 2 и Изборна единица број 4 е (не го слушнав бројот). Доколку ние како пратеници во овој случај Социјалдемократскиот сојуз на Македонија имаше некој реален пристап и имаше навистина искрена намера, покрај другото што ќе предложеше измени во овој предлог измеи на Изборниот законик сигурно ќе го имаше во предвид и дисбалансот што се појавува меѓу изборните единици, а мислам дека е наша обврска како пратеници во прв ред ние да ги почитуваме ззаконите кои што ги гласаме или донесуваме тука, затоа што токму во ова Собрание се донесе и Изборниот законик каде што таа толерантност толерира да биде три плус три минус, а не како што е сега во моментот во нашата држава. 

Ние на идните избори, така како што се натпреварувавме минатите избори ќе одиме токму со овој изборен законик, со оваа неурамнотеженост и потоа ќе говориме од име на легитимност како пратеници тука. Ние сме токму тие првите кои што го прекршуваат или определлуваат законот. 

Да се навратам на предлог измените што ги предлагавте вие од СДСМ. 

Јас уште на почетокот ќе кажам дека ДУИ ниту била ниту е и денес против гарантираните места. И ова треба да го расчистиме еднаш засекогаш, меѓутоа секогаш сме биле јасни во насоката дека не треба да се оштети албанската етничка заедница. Не треба да се оштети Бадинтеровото гласање. И ова вие не го правите токму во овој ваш Предлог на закон. Значи не го создавате тој механизам и ние да бидеме заштитени од злоупотребите кои што можат да следат подоцна. Доколку вака како што вие предлагате да биде усвоен овој предлог, со гарантирани места, 10 гарантирани места, меѓутоа, малку заштитни механизми и за Албанците. 

Се разбира токму затоа секогаш сме имале пристап било во позиција или во опозиција да за гарантираните места, меѓутоа не и на штета на Албанците, вака како што вие во овој случај предлагате. Ние сме отворени за разговор, за различни модалитети, и повторно ќе истакнам, не сме против гарантираните места, меѓутоа сме против тоа да бидат злоупотребени помалите етнички заедници на штета на пратениците Албанци или пак албанското гласачко тело, така што ние сме за тоа Турците, Бошњаците, Ромите, Србите и Власите и другите во овие 10 места да ги имаат своите пратеници, кои што ќе го добијат гласот на својот етникум. Тие пратеници да имаат право на Бадинтер тука кога ќе гласаат. 

Што се однесува за другите пратеници кои што припаѓаат на заедниците што ги споменав претходно, кои што можат да се најдат на изборните листи на поголемите партии, се разбира дека тие исто така го добиваат гласот на граѓанинот и треба да го претстават интересот на граѓаните. 

Го велам ова затоа што на сите ни е јасно, поаѓајќи и од мене и од дугите дека тоа што беше замислена со Уставот да се гарантира за некои закони кои што се од интерес на различните ентитети да се гласа со двојно мнозинство беше токму поради тоа што албанската етничка заедница во минатото секогаш беше мајоризирана и не држат тезите дека во минатиот мандат 2002-2006 година се било во ред. Јас не се поврзувам со тоа дали се било во ред или не, овој Предлог на закон не се предлага за минатото, се предлага за иднината. Доколку размислуваме токму за иднината, доколку вашиот предлог навистина е искрен тогаш вие треба да размислите и околу тоа прашање и да се создаде и тој механизам за да не се оштети албанската етничка заедница. 

Така што ќе повторам ние сме отворени, планираме и реализираме средби така како што реализираат и двете поголеми политички партии, македонски политички партии со претставниците на помалите етнички заедници. Значи, отворени сме, повелете било од мнозинството, или опозицијата да седнеме, да изградиме консензус, да предложиме предлог закон со кој што навистина ќе бидат задоволни и припадниците на етничките заедници, меѓутоа и граѓаните на Република Македонија. Благодарам. 

Светлана Јакимовска: Благодарам.

 За реплика е пријавен господинот Јани Макрадули, повелете. 

Јани Макрадули:  Благодарам потпретседателке. 

Колега Алити отворивте неколку прашања кон СДСМ па сакам да ви одговорам. 

Прво, дали станува збор за Бадинтер. Дали станува збор отворени листи, да или не. 

Одговорот прво побарајте го во вашиот коалиционен партнер, кој што јасно и недвосмислено ги испраќа пораките за каков модел се залага. 

Второ, ќе се сложите дека Бадинтер не е само за албанските гласачи претставени преку вас во Собранието. Охридскиот рамковен договор и Бадинтер е механизам за заштита на сите етнички заедници. И, позадината лежи во политичката волја на тој што ги спроведува во даден момент. 

Господинот Петров зборуваше од 2002 до 2006 година, кога бевме во коалиција заедно и кога на листата на СДСМ влегоа 10 припадници на етничките заедници и вие бевте наши коалициони партнери никој никогаш не се доведе во прашање Бадинтеровиот принцип или дали законите ќе се гласаат или не, туку брзата имплементација на Охридскиот рамковен договор беше првата реченица што господинот Солана и господинот Тони Блер кога го даваа кандидатскиот статус го кажаа. Брзата имплементација на Охридскиот рамковен договор во Парламентот е одлична и оваа земја заслужува кандидатски статус. Сега за жал тоа го немаме. Охридскиот рамковен договор е загрозен, по сите шавови пука, заот што вашиот моментален партнер ВМРО ДПМНЕ не гледа со таква намера и со отворена, чесна политичка волја како што ја имавте вие кога СДСМ беше на власт. 

Затоа зрелоста на политичките партии се отсликува со политичката волја пишана или непишана. Вие напрвивте договор со ВМРО ДПМНЕ, мајски кој сеуште премиерот не го признал, а кој функционира, каде што овој закон, вие мислите дека за овој закон не треба Бадинер. Значи, вие самите направивте проценка дека изборниот законик не треба да биде гласан со Бадинтер. Затоа нема ништо лошо и позадински смислено во СДСМ. 

Во предвечерието на изборите кои што следат СДСМ смета дека припадниците на помалите етнички заедници треба да си бидат репрезенти онака на гласачите како што ќе можат да го артикулираат нивното барање. Тоа треба да го направиме пред да бидат закажани изборите. 

Во однос на бројките што ги кажувавте јас ќе ве замолам бидејѓи сте член на Владиното мнозинство ајде да го прочистиме избирачкиот список и да видиме кои изборни места отскокнуваат од законот плус минус три или 5%. Јас се согласувам со тоа, ама ајде ве замолувам што побрзо Министерството за правда да го прочисти избирачкиот список и телото што е за координација. 

Светлана Јакимовска: Благодарам.

 Контра реплика има господинот Рафис Алити, повелете. 

Рафис Алити: Благодарам госпоѓо потпретседател. 

Јас се обратив до вас за одговор затоа што вие сте предлагачи на овој Предлог на закон. Во овој случај не е нашиот партнер, коалицијата предлагач и токму за тоа побарав одговор од вас. И ќе беше чесно вие да го дадете тој одговор а не да барате од нашиот партнер, од коалицијата да го даде одговорот. Што се однесува за политичката волја законите не ги донесуваме врз основа на тоа која ќе биде политичката волја на една одредена политичка гарнитура, туку истите го донесуваме врз основа на тоа што е потреба на граѓаните на Република Македонија и истите закони да се почитуваат. 

Што се однесува за гласањето со Бадинтер господине Јани Макрадули и тука грешите, затоа што никаде не реков дека треба да биде само за Албанците Бадинтеровото гласање, туку токму поради тоа велам дека со самото тоа што прифаќаме гарантирани места треба да се прецизира кој има право да гласа со Надинтер за да нема во иднина злоупотреби. Благодарма. 

Светлана Јакимовска: Благодарам.

За реплика е пријавен Марјанчо Николов, повелете. 

Марјанчо Николов:  Благодарам потпретседателке. 

Колега Рафис Алити отворивте многу прашања во вашата дебата. За дел од нив го прозвавте СДСМ за одговор. 

Прво, во однос на намерите за поднесување на овој закон ви кажа и господинот Андреј Петров дека нема никакви задни намери. Тоа треба да биде јасно и за вас како политичка партија, меѓутоа и на граѓаните на Република Македонија. Барем до сега во овие 20 години од постоењето на Република Македонија ако се покажа која партија колку била за градење на граѓански концепт на држава тука имате безброј примери во случај на СДСМ како се однесува по ова прашање. Ова сега што се прави инцидентно, да се направи дефокусирање на јавноста или да се импутира нешто што не држи во однос на однесувањето или политиките што ги води СДС е обид ова прашање да се држи постојано под некој мраз, а постојано некој друг да биде виновен. Значи нечесни намери. И вие знаете и колегата сега Јани Макрадули ви објасни, кога бевте дел од коалицијата со СДСМ, дали некогаш имало обид тоа прашање да се изигра од аспект на правото на Бадинтер. Немало. Затоа мислам дека таа теза ви е погрешна.
Околу другите прашања што ги отворате за една изборна единица, за три изборни единици, за отворени листи, тоа се прашања што, ако мислите дека треба да се покренат имате право исто како што има и пратеничката група на СДСМ да ги поднесете во форма на закон овде во Собранието. Можете прво да се договорите со вашиот коалиционен партнер во овој момент и да пробате да го изгласате, или можете да го поднесете во Собрание и тука да го градиме консензусот како што е овој случај. Но немојте сега да се обидувате повторно други прашања да бидат приоритет.

Ова прашање е прашање на политичка волја и меѓусебна доверба. Или ќе имаме меѓусебна доверба и волја да го почитуваме мултиетничкиот карактер на државата и така да го градиме системот, притоа да го почитуваме тие кои се Албанци, кои се Турци, Роми, Бошњаци, Срби и сите етнички заедници кои живеат овде или ќе се обидуваме тука, преку политички пароли тоа да го изигруваме. 

До сега како СДС сме покажале дека имаме волја да го градиме мултиетничкиот карактер. Затоа треба и другите политички партии кои се во Собранието да ја следат таа линија.

Светлана Јакимовска: Благодарам. 

Контра реплика господинот Алити Рафис, повелете.

Рафис Алити: Благодарам госпоѓо потпретседател.

Навистина се радувам што има реплики меѓутоа сериозна партија, како што преферира да биде СДС на Република Македонија, не може, доколку навистина има искрени намери, не може да предложи Предлог измена на Изборниот законик вака како што предложил сега во моментот, без да ги опфати тие делови што ги спомнав јас.

Ова го велам, затоа што СДС на Македонија претендира еден ден да биде и на власт. И вие сте предлагачи во овој момент, а како сериозна партија сте требале навистина да изготвите поцелосен и покомплетиран предлог.

А, што се однесува на малите етнички заедници, јас тоа што го кажав, стојам зад тоа. Повелете, ние ќе бидеме секогаш ваши истомисленици, правата на помалите етнички заедници во Република Македонија секогаш да се унапредат. Благодарам. 

Светлана Јакимовска: Благодарам. 

Следен за збор е господинот Минечев Горан, бидејќи не е тука, го губи правото на говор.

Следен за збор е господинот Петревски Зоран, повелете.

Зоран Петревски: Почитувани пратеници.

Пред нас се наоѓа Предлог закон за изменување и дополнување на Изборниот законик, како што и самиот предлагач тоа го кажа, тоа е оној ист закон  што пред нешто повеќе од 5 години во ова Собрание беше на предлог на ВМРО-ДПМНЕ или потпочно на предлог на тогашната гарнитура на власт, односно тогашните коалициони партнери. 

Разликата од тоа што тогаш беше предложено и сега е поприлично голема од причина што во тој момент ВМРО-ДПМНЕ имаше обезбедено консензус по тоа прашање во владеачката коалиција и беше неопходно и опозицијата да се сложи со носење на овој закон. Но, за жал, тогаш СДС многу остро и многу жустро се спротивстави на донесувањето на овој закон, вадејќи безброј аргументи на што сега  не би сакал да се навраќам, но ако има потреба и ако некој сака да се присети, може да ги побара стенограмите, може да ги побара весниците, изјавите од тоа време каде што ќе може да види какви се квалификации добиваше ваквиот предлог на законот. 

Значи, како што реков тогаш се спротивстави единствено Демократската унија за интеграција како опозициона партија и секако СДСМ, исто како опозициона партија. 

Можеби за тогаш, СДС да се согласеше овој закон ќе се донесеше, но еве нив им требало повеќе од две години да согледаат дека ова е добар предлог и после две, две ипол години да дојдат и да кажат еве ние сфативме дека сме грешеле и сега сме за донесување на ваков закон. Каде ќе ни биде крајот ако за секоја наша идеа вас ви треба две ипол години да видите дека е добро. 

Мислам дека треба да размислувате и да реагирате многу побрзо бидејќи Република Македонија и нејзиниот развој не може да чека две, две ипол години на вас да констатирате дека некоја идеа е добра. 

И сега велите дека апсолутно немате намера да со овој закон направите, односно немате задна намера со овој закон и дека овој закон го предлагате од чисто практични примери, односно од чисто практични причини загрижени за состојбата на помалите етнички заедици и со цел тие да бидат застапени во Парламентот онака како што е предложено во законот. 

Но, ако беше така, ако немавте задна намера, ако не сакавте со овој предлог, практично не да им се додворите само на помалите етнички заедници, туку да го ставите ВМРО-ДПМНЕ на испит за кого сега ќе се определи. Ако каже да, ВМРО-ДПМНЕ тогаш има проблем со ДУИ вие знаете дека е тоа така. Или ако каже не, тогаш има проблем со помалите етнички заедници. И тоа знаете дека е така. 

И сега доаѓаме до тоа дека овој ваш закон вас  ви е трик. Онака како што на времето Бранко Црвенковски се изјаснува и кажува дека овој закон е трик. Сега веројатно потсеќајќи се на тие зборови, сега се обидува да направи еден ваков три, во кој што ќе го стави ВМРО-ДПМНЕ во искушеие дали ќе биде за или против и во секој случај некого ќе загуби ВМРО-ДПМНЕ. Или довербата на ДУИ или довербата на помалите етнички заедници. 

Дами и господа, мислам дека современата политика не треба да се заснова на тоа, на трикови, подметнувања и ставање во искушенија дали ќе бидеме за, ќе и се допаднеме на една или на друга групација. 

Мислам дека ако бевте сериозни и ако имавте сериозна желба и намера да со овој закон овозможите на помалите етнички заедници да бидат застапени, ќе кажевте дека еве, после две ипол години ние согледавме дека сме грешеле, после две ипол години го прифаќаме ваквиот модел. Еве ВМРО-ДПМНЕ, ДУИ, другите партии кои што се и во позиција и во опозиција разгледајте ја уште еднаш оваа можност и дајте да видиме дали ќе имаме консензус околу ова прашање да го донесеме ваквиот закон во Собранието на Република Македонија, бидејќи, како што реков консензусот беше прашање или еден од најголемите аргументи кои што го користевте пред две ипол години како причина заради која што не би го подржале ваквиот закон. 

Сега не се ни обидовте да побарате некој консензус. Едноставно го подметнавте законот, да не кажам како кукавичко јајце, но буквално така и рековте дега нека се пече ВМРО-ДПМНЕ и нека мисли што и како ќе прави понатаму. 

Значи, ако сакавте сериозно овој закон да беше земен предвид, ќе го понудевте дали на лидерска средба или неофицијално ќе го понудевте до сите партии, ќе побаравте мислење и овој проект заеднички, прифатлив за сите ќе го истуркавме и ќе го донесевме во ова Собрание со консензус. 

Значи, ВМРО-ДПМНЕ, како и тогаш така и сега, апсолутно стои зад едно вакво законско решение и е за да се донесе закон во кој што ќе има гарантирани места на помалите етнички заедници. Нели. самите вие кажавте дека овој Предлог произлеза од ВМРО-ДПМНЕ пред неполни две ипол години и исто така ние сме само свесни дека, како што тогаш тоа се случи, веројатно и вие сега сте свесни дека, доколку го поминеме овој закон вака на инает или ние кажеме ние сме за, тоа што ниту една албанска партија во моментот не го прифаќа законот, баш ни е гајле, ние ќе гласаме за, ќе се скараме со Албанците или ќе им одиме на инает нема да не доведе до никаде. Веројатно ќе се доведеме во истата ситуација како од пред две ипол години кога ДУИ и Нова Демократија сега ќе поднесат илјадници амандмани и ова законско решение повторно ќе биде блокирано и нема да не одведе никаде. Но вие ќе си ја постигнете во тој случај целта и ќе го скарате ВМРО-ДПМНЕ со коалициониот партер. Тоа што вие ќе ги нервирате албанските партии во Република Македонија веројатно не ве загрижува тој момент.

ВМРО ДПМНЕ, свесен дека ваквото законско решение не може да помине, вака предложениот закон не може да помине, за жал ме е обезбедена подешката на пратениците Албанци, односно ниту една Албанска партија не го подржува ваквото законско решение. Ние се радуваме и сме среќни што СДС увидел дека е добро да се донесе едно вкво законско решение, Останува во понатамошниот период, низ интензивни разговори и разгледување на различни модели се обидеме да ги убедиме ДУИ, Нова демократија, се надеваме дека и ДПА час поскоро ќе се врати во Собранието и со нив ќе разговараме  и, како што многу пати знаевте да кажете во една процедура, во која што ќе имаме апсолутно консензус, бидејќи не е добро Изборен законик да се носи безонсензус, барем на поголемите чинители во Република Македонија, еве вие не успеавте да обезбедите подршка ниту на опозиционите партии. ЛДП видовме како реагираше денеска, во една таква процедура во која што сите политички партии ќе се согласат да се донесе еден ваков закон со вметнување на сите забелешки од сите страни и во тој случај, таквиот закон, што ќе биде подржан од сите, би бил донесен во Собранието на Република Македонија.

До тогаш, се надевам дека онака како што ВМРО ДПМНЕ интензивно работи во изминзтиов период и се обидува да ги убеди сите дека ваквото законско решение е добро, ќе продолжи да работи СДС овие денови па натаму и во догледно време ќе имаме широк консезус од сите политички партии во Македонија и овој закон ќе биде усвоен. Благодарам. 

Светлана Јакимовска: Благодарам и јас.

За реплика е пријавен госпоѓа Грковска Лошкова Славица, повелете.

Славица Грковска Лошкова: Почитуван колега Петревски, целиот ваш говор беше дека пред јавноста се жалите како СДСМ, односно Бранко Црвенковски ве ставил во искушение. Мислам дека сте толку опседнати со Бранко Црвенковски уште ќе поченте да го обвинувате ако имате лични, семејни и љубовни проблеми. За се ви е виновен Бранко Црвенковски. 

Вие се однесувате како да не сте на власт. Меѓудругото, сериозна партија на власт не е партија што се жали и бега од искушенија, туку напротив што наоѓа решенија за искушенијата. Не само за оние што ги пружа опозицијата, што има задача да ја става власта на искушенија, туку и многу други посериозни.

Ако не можете и признавате дека не сте способни да одговорите на искушенијата одете си. Има кој може. Заради тоа што во вашето однесување, по повод овој закон, за што вие гласавте за 2007 година, а вашиот сегашен коалиционен партнер ДУИ поднесе 4 илјади амандмани за да го блокира, покажува дека вие го сменивте ставот и го поистоветивте со ставот на ДУИ, односно на вашиот сегашен коалиционен партнер.

Има една брилијантна театарска престава, се надевам сте ја гледале, се вика „М.М.Е. кој прв почна“. Кога ние ви велевме немојте така да го предлагате Деловникот, сами, дека треба консензус, затоа што ќе биде лоша пракса, вие велевте не, во нашето владеење така треба. Како ние ќе си одлучиме, така. 

Кога ние ви велевме тогаш за решенијата во Изброниот законик, дека не се предлагаат без консензус бидејќи ќе биде лоша пракса, вие велевте не, во нашиот мандат така ќе биде. Бидејќи во мандатот на СДСМ за сите вакви прашања, без да се изградеше консензус законите не се предлагаа во Собранието, ние, во ситуација кога сте вие на власт, мора да ја прифатиме вашата игра и на ваков начин да ги предлагаме решенијата, заради тоа што вие 4 години не убедувате дека тоа треба така. Како што ќе одлучите вие, без консензус, предложете закон во Собранието, па после предложете амандмани и ќе го градиме консензусот во втората фаза. 

Е сега, јас барам од вас да не го менувате ставот, да не се приклонувате кон ставот на пратеничката група на ДУИ и со тоа да покажете доследност и да поднесете амандмани, како што вие не убедувате дека 4 години треба работиме за да изградиме консенсуз за во втората фаза. Благодарам. 

Светлана Јакимовска: Благодарам и јас.

За контра реплика е пријавен Зоран Петревски, повелете.

Зоран Петревски: Почитувана колешке,

Веднаш да ви кажам дека ВМРО-ДПМНЕ не го променила ставот. Апсолутно стои на ставот и го подржува ваквиот предлог да се донесе Изборен закон во кој што  ќе има гарантирани места за помалите етнички заедници. 

Второ, искушението, ние не сме зачудени и не се жалиме од тоа дека Бранко Црвенковски, односно СДСМ не воведува во искушение односно не става на искушение. Ние само кажуваме дека е провидно тоа што го правите. Апсолутно, вие 20 години, СДСМ не прави ништо друго освен става во искушение некого. Најчесто македонскиот народ. Дали може да преживее без пари, дали може да преживее затворен во границите на Република Македонија итн. Така што, тоа воопшто нас не не чуди и воопшто не се жалиме.

Знаеме за што се работи. Работата е во тоа што овој предлог не е предлог за да се донесе законот. Целта е да направите збрка во Собранието. Благодарам. 

Светлана Јакимовска: Благодарам. 

За реплика е пријавен господинот Николов Марјанчо, повелете.

Марјанчо Николов: Благодарам. 

Колега Петревски, 

Бидејќи ќе имате право на една минута, ве молам само одговорете ми на прашањето, вие, кога го предложивте законот, дали побаравте лидерска средба и консултации. Ве молам тоа одговорите па после да обвинувате дали начинот на кој што е поднесен законот. 

Сега околу триковите. Дали знаете зошто вие ја поднесовте измената и дополнувањето на Изборниот законик во делот каде стоеа загарантираните места? Затоа што ви требаа нивните гласови, да ги изгласате членовите на Судскиот совет. Кога ви помина тоа, сега излегувате со изјави - ќе бараме консензус, ќе се трудиме да се реши прашањето, сакаме да се реши прашањето, ама не ни дава некој друг. Па вие или сте власт или не сте власт.

Околу еваолуирањето на ставови, дали се сеќавате кога велевте дека ќе ги сечете ноктите на орелот, канџите, дали се сеќавате кога велевте дека нема да правите коализиција со терористи, дали се сеќавате кога штрајкувавте против Педагошката на албански јазик, а донесовте Закон за Тетовскиот универзитет?

И сега, вие ќе го обвинувате СДСМ за еваолуирање на ставови. Па, бидете принципиелен. Зошто бегате од одговорноста. Мислите народот само вас ќе ве слуша и нема никој да ви одговори контра.

И околу друга работа. Постојано зборувате ВМРО-ДПМНЕ, ВМРО-ДПМНЕ, ВМРО-ДПМНЕ. Имаше сега и снимка на телевизијата од говорот: ВМРО-ДПМНЕ гради 20 спортски сали, ВМРО-ДПМНЕ, кога вие за фалење ВМРО-ДПМНЕ. Кога е за државна политика, тогаш не сте власт, кога треба да ги решавате проблемите. Јас тоа не можам да го разберам.

Не можам да ве разберам, вие сте Влада на Република Македонија, не сте Влада на ВМРО-ДПМНЕ. Или ќе ги решавате овие прашања, едно од тие прашања е загарантираните пратенички  места на малите етнички заедници или кажете ние не можеме да го решиме ова прашање затоа што сакаме да си владееме на принципот раскарај ги сите, постојано најди си некој друг да е виновен, во случајот сега ДУИ ви е виновен зошто не може сега ова да помине, за економските реформи ви е крива економската криза, за политичката СДСМ, ама вие сте за заслугите само ВМРО-ДПМНЕ. За ова прашање колега треба политичка волја и договор да се реши. Вие не сакате тоа да го направите, иако имате 63 пратеника во ова Собрание. Затоа, треба да бидете одговорни и да признаете дека не сакате да се конфронтирате во коалицијата, затоа што власта ви е послатка од решавањето на ова прашање.

Светлана Јакимовска: Благодарам.
Контра реплика за господинот Петревски Зоран, повелете.

Зоран Петревски: Благодарам.

Господине Марјанчо, вие знаете дека власта значи и одговорност и не можеме туку така да си играме со одговорноста. Нема да навлегувам и да ви одговарам на разно разните квалификации, но само ќе ве потсетам на нешто што пред двеипол години го имате кажано. Бевте пратеник ког аовој Закон беше во Собранието и рековте: „Затоа е многу битно при донесувањето на Изборниот законик  да се обезбеди широк консензус од сите политички партии кои учествуваат во тој процес. И повторно ќе апелирам,  владеачкото мнозинство, колаиционите партнери, пред да дојде овој закон на усвојување во Парламентот, да направат максимални напори да обезбедат таков консензус меѓу сите политички партии“. 

Што се променило господине Марјанчо па вие сега мислите дека без консензус може да се донесе, не знам.

Светлана Јакимовска: Благодарам.
За реплика е приајвен господинот Ивановски Игор, повелете.

Игор Ивановски: Благодарам.

Со внимание го слушав колегата Петрески за да видам во која насока ќе се движи сам по себе неуспешниот обид на ВМРО-ДПМНЕ  кој што денес ќе говори, во желбата да се релативизира она што македонската јавност го виде, ќе го види денес, веројатно и утре, а го виде и во изминатата дебата на комисиите, а тоа е дека ВМРО-ДПМНЕ после 2ипол години го менува својот став.

Второ, ВМРО-ДПМНЕ уште еднаш, сега конкретно, ги лаже пратениците и претставниците на малите етнички заедници кои тогаш беа надвор од коалицијата, дел, сега се сите во коалицијата и на тој начин директно и  индиректно преку медиумите испраќа порак адо сите останати членови претставници или припадници на помалите етнички заедници дека нема автетична искрен ажелба за нивно интегрирање во политичкио ти демократски амбиент и систем на Република Македонија.

И трета работа, многу битна, ВМРО-ДПМНЕ се обидува со гума да го избрише она кое го правеше пред две ипол години. Колега Петревски, тогаш го предложивте Изборниот законик во најширока форма на текстот без разговор со било која политичка партија во ова Собрание. Да ве потсетам дека една ваша колешка, откако не помина таа дебата заради амандманите на ДУИ, тогаш опозициона партија, поднесе самостојно ист текст на законот за квотите на етничките заедници, колешката Кипаризовска. Дали таа тогаш праша некого или не.

Четврто, дали е трик решение  или не, вие можете да го користите во желбата да се релавитизирате или избегате од вашата лага и одговорност, ама на крајот на краиштата, ако толку се сомневата дека е наводно трик, еве , направете да не биде трик, повелете, 63 пратеници сте без ДУИ, гласајте за првата фаза, па во текот на натамошната расправа во второто и здравје боже во последното читање да разговараме за модалитетите, тоа е институцијата Собрание, тоа е вашиот самостојно изгласан Деловник кој што вие денес ни го наметнувате како механизам.

И конечно, без да навлезам во малициозни констатации кој и чија идеа е, после колку време копирал или не, бидејки ако влеземе во таква дебата, ќе ве потсетам дека вие го копиравте Законот за енергетска сиромаштија од СДСМ или Законот за социјални продавници, или вака можам да ви набројам до 101 и назад. Не заборавте, вие сте власт, вие сте мнозинството во ова Собрание, вие ја имате одговорноста и по математиката и по супстанцата и по тежината сеуште во оваа држава. Ако сега не гласате, ќе потврдите дека отворено лажете. На крајот на краиштата, ако ова владеачко мнозинство не го направи ова, следното владеачко мнозинство на СДСМ тоа ќе го направи.

Светлана Јакимовска: Благодарам.
Контра реплика за господинот Петревски Зоран, повелете.

Зоран Петревски: Благодарам.

Почитуван колега Ивановски, апсолутно ВМРО-ДПМНЕ го нема променето ставот и ВМРО-ДПМНЕ и понатмау се залага вакво законско решение да биде усвоено во Собранието на Република Македонија. 

Каде е трикот што велите дека не постои? Вие знаете дека во овој момент овој закон во Собранието не може да биде донесен, па гласале ние и 80 и 90 пратеници. Ниту една албанска партија во овој момент не прифаќа да се донесе ваков закон. Ние мораме да разговараме, да преговараме и да се убедиме дека донесувањето на ваков закон е добро и во тој момент да го усвоиме. Апсолутно е несериозно сега да зборуваме ајде ние ќе си изгласаме, тоа што албанските партии се противат, никому ништо. Мислам дека е несериозно да повикувате на такво нешто. Благодарам.

Светлана Јакимовска: Благодарам.
За реплика е приајвен господинот Ќуркчиев Никола, повелете.

Никола Ќуркчиев: Благодарам потпретседателке.

Почитуван колега, ме изненадивте со вашата дискусија особено за тоа како и на кој начин треба и по хоризонтала и по вертикала да се практикува интеграцијата во Република Македонија, особено ако се знаат проблемите би рекол на едно мултиетничко и мултикултурно општество, како што е Република Македонија, меѓутоа, се разбира со се демагогијата што ја практикува Владата во таа смисла.

Почитуван колега, навистина не знам зошто, но јас имам едно прашање. Многу некако се загриживте за тоа зошто албанските партии во Република Македонија не го поддржуваат овој закон. Моето прашање до вас е зошто постои во Собранието на Република Македонија Комитет за односи меѓу заедниците. Дали сте чуле за едно такво тело, кое е  мислењето на тоа тело токму за ова прашање или за овој закон, дали го чувте, зошто го блокиравте токму тој Комитет ког ана крајот на краиштата токму тој треба да заседава и да го каже својот глас или своето мислење токму за ваков проект. Меѓутоа, се разбира, ког атој функционираше, ние зборувавме дека духот на Рамковниот догоовр не е само во бројките, туку во интеграцијата на мултиетничките заедници во Република Македонија. Тогаш зборувавме за социјалната кохезија и изградба на вистина на едно интегрирано мултиетничко општество. Никој од вас не сакаше да слушне и да зборува на таа тема. Прашањето е што не го деблокирате тој Комитет, зошто тој да не каже што мисли по ова прашање. Меѓутоа, и понатаму создаваме демагогија дека она што СДСМ денес ни го нуди е некаков трик решение, меѓутоа , ние имавме пред ве години искрени намери, меѓутоа, ја препознаваме намерата сега на СДСМ! Гласајте или зафркнете го сега СДСМ, што не не поддржите сега во оваа наша намера да донесеме еден закон каде што навистина ќе можеме да градиме едно мултиетничко општество со еден поинаков концепт кој што навистина ќе можат и албанските заедници во Република Македонија да го поддржуваат. Меѓутоа, почнавме да се делиме по сите основи, а вие сакате да останете на средина. Го поделивте анродот, го поделивте Плоштадот по сите основи, па и по религиски. Благодарам.

Светлана Јакимовска: Благодарам.
Контра реплика за господинот Петревски Зоран, повелете.

Зоран Петревски: Благодарам.

Видете господине Ќуркчиев, ВМРО-ДПМНЕ е премногу сериозна политичка партија за да функционираме така како што велите вие „ај зафркнете го сега СДСМ“. Мислам дека премногу е несериозно да кажеме дека партиите овде во Парламентот се зафркнуваат едни со други. Мислам дека треба да работиме и да дискутираме за проблемите отворено и да ги решаваме, а не да се служиме со вакви финти, шеги, трик решенија, зафркнувања и т.н.

Ние како ВМРО-ДПМНЕ  не што сме загрижени само за ставот на Албанците загрижени сме за ставовите на сите граѓани на Република Македонија. Апсолутно не е во ред било коај етничка заедница во Република Македонија, да биде донесено нешто што ќе биде на штета на било која етничка  заедница, а не само на Албанците, туку и на Турците, Ромите или на било која заедничка. Треба да работиме и да се усогласуваме, да донесуваме закони кои ќе бидат прифатени од сите, а не кои ќе бидат против една или друга етничка заедница.

Светлана Јакимовска: Благодарам.
За реплика е пријавена госпоѓа Бендевска Весна, повелете,

Весна Бендевска: Благодарам.

Ова најверојатно ќе биде до сега моја најкратка реплика. Сакам да ве гледам во очи.

Колега Петревски, и вашата координаторка Бонева на седницата на Законодавно-правна Комисија го кажа ставот на ВМРО-ДПМНЕ од прилика вака: Многу амбивалентен. Значи ВМРО-ДПМНЕ е за вакви измени, ама не може да даде поддршка. Тоа беше теза на Бонева, јас мислев дека во функција на координатор говори. 

Сега вие го продлабочивте ставот претпсотавувам на ВМРО-ДПМНЕ, со оглед ан тоа што само тројаца од вас се вклучија во дебатата, јас ќе се обидам да ве сублимирам и ќе се обидам да ве цитирам: ВМРО-ДПМНЕ не ги прифаќа понуденит еизмени бидјеки немале поддршка од албанските партии, завшен цитат, Зоран Петревски, претседател на Комисијата за политички систем.

Моето прашање е кратко и едноставно: Дали ВМРО-ДПМНЕ  ги праша Турците, Ромите, Бошњаците, Србите и Власите каква е нивната поддршка за овој закон. ВМРО-ДПМНЕ со ставовите изразени преку вас и Бонева влегува во една опасна ситуација. Ние не смееме да глумиме бинационална демократија, бидјеки сме мултиетничка заедница, како што претпоставува Уставот и ќе ве упатам, прочитајте ја преамбулаа и ќе видите дека не смее на ВМРО-ДПМНЕ да му биде единствен репер поддршката од албанскиот политички блок, ќе мора да ја бара поддршката и од помалите етнички заедници и се разбира поддршката од опозицијата, бидејки само тоа може да помине како квалитетен и ефикасен политички дијалог.

Светлана Јакимовска: Благодарам.
Контра реплика за господинот Петревски Зоран, повелете.

Зоран Петревски: Благодарам.

Колешке Бендевска, навистиан не можам да ја разберам таа ваша, да не претерам но антиалбанска настоеност. Мислам дека нема потреба тоа да го демонстрирате овде.

ВМРО-ДПМНЕ  е загрижена за односот и за ставовите на сите етнички заедници во Република Македонија, не само за Албанците. Кажав дека 2007 година ние имавме обезбедено консензус и од помалите етнички заедници и од Албанската партија коај во тој момент беше во Владата на Република Македонија. Тогаш вие бевте тие кои бевте најгласни противници на овој закон, повеќе дури и од Демократската унија за интеграција.

Суштината што нам во моментот ни се случува е тоа, џабе што ВМРО-ДПМНЕ може со две раце да гласа за овој закон, до колку немаме консензус за Изборен законик, тој изборен законик не може да ја види светлината на денот. Вие го знаете тоа, но кажав, идеата е сосема друга. 

Светлана Јакимовска: Благодарам.
Има збор господинот Пепиќ Авдија, повелете.

Авдија Пепиќ: Благодарам почитувана потпретседателке.

Почитувани пратеници, дозволете ми како претседател на Странката за демократска акција на Македонија и како претставник на Бошњаците во Република Македонија да нагласам неколку моменти кои сметам дека се битни, нормално од наш аспект гледано, на Предлогот на законот за измени и дополнувања на Изборниот  закон. Истовремено,од мене е побарано на оваа седница да го повторам ставот од 2002 година на групацијата на политички партии претставници на  малите етнички заедници, врзано за прелдожениот изборен модел за соодветна и правична застапеност на граѓаните на сите заедници во Собранието на Република Македонија. 

Еве, овде само ќе ви покажам дека 2002 година поголем број на политичкли партии Демократска муслиманска партија, Партија за демократско движење на Египќаните во Република Македонија, Обединета партија на Ромите, Демократскиот сојуз на Србите, а во тоа време господинот Боро Ристиќ беше претседател, Партијата на Власите во Република Македонија Митко Костов и Странка на демократск акација на Македонија.

Поаѓајќи од уставната гаранција за соодветна и правична застапеност на граѓаните кои припаѓаат на сите заедници во органите на државната власт и другите јавни институции на сите нивоа предвидени според Амандман 6 на Уставот на Република Македонија, од фактот дека застапеноста на граѓаните во Собранието на Република Македонија како орган на државна власт се обезбедува преку избирачкото право, кое се остварува на слободни избори предвидени во членот 22 од Уставот на Република Македонија, а нормирано со Закон за избор на пратеници, поаѓајќи од фактот дека со предложениот изборен модел, во тоа време пропорционален со 6 изборни единици, а времето покажа дека беше усвоен Изборниот закон, со Законот за избор на пратеници се оневозможува соодветна и правична застапеност на граѓаните кои припаѓаат на сите заедници во Собранието на Република Македонија како орган на државна власт, од фактот што од предложениот изборен модел пропорционален со 6 изборни единици на еден начин се суспендира повторно  шестиот амандман на Уставот на Република Македонија и се потврдува бинационализмот за сметка на мултиетничноста на македонското општество,ние го предлагавме следниот модел: Од вкупно 120 места, значи да не се менува, 102 места во Собранието да се пополнуваат преку изборен натпревар на политички партии на македонската и албанската заедница како мнозински во однс на другите, според пропорционален изборен модел и тоа во 6 изборни единици со изборен праг од 2%,. политичките пратии ќе се натпреваруваат со кандидатски листи со по 17 кандидати. Останатите 18 места да бидат резервирани за политичките претставници на граѓаните кои припаѓаат на заедниците кои се малцински во однос на македонската и албанската. Овие пратенички места да се пополнуваат преку изборен натпревар на политички партии на граѓани на овие етнички  заеднички според пропорционален изборен модел, без изборен праг и Република Македонија како една изборна единица.

Имено, останатите малцински заедници, кои вкупно бројат 250 илјади до 300 илјади граѓани, учествуваат со над 15% од вкупното население во Република Македонија, а нивното поединечно учество се движи од 0,5 до 4%. Поради ова тие се навистина малцински заедници во однос на македонската и албанската, и како такви со предложениот изборен модел, денеска веќе постоечкиот, до колку во него не се вградат адекватни корективи, немаат речиси никакви шанси во изборниот натпревар самостојно преку своите политички партии да си обезбедат соодветна и правична застапенсот во Собранието на Република Македонија. Впрочем, затоа и е донесен 6-тиот  Амандман на Уставот на Република Македонија, на граѓаните кои припаѓаат на малцинските заедници да им се овозможи соодветна и правична застапеност во органите на државната власт законодавна, извршна и судска. А кога тоа се однесува на Собранието тоа значи во Законот за избор на пратеници да се вградат посебни изборни правила, модел преку кој навистина ќе може да се дојде преку изборниот процес, а не по систем на клуч или некој автоматизам до соодветна и правична застапенсот на овие граѓани.

6-тиот Амандман е уставна обврска за внесување на механизам на правичност во избирачкото право предвидено во членот 22 од Уставот. Со вакви механизми на правичност всушност се постигнува и еднаквост на избирачкото право.

Авдија Пепиќ: Имено, за да биде избирачкото право еднакво во ситуација на нееднакви субјекти, имаме мнозински и малцински заедници, тоа мора да пропишува едни правила, односно изборен модел за едни, а едни за други. За партиите на мнозинските заедници, правилата на пропорционален модел, со изборен праг од 2%, во шест изборни единици, а за малцинските пропорционален без праг, и Република Македонија како една изборна единица. На овој начин, секоја заедница се натпреварува со еднаквите во рамките на натпреварот за онолку места во Собранието, колку е тоа соодветно пропорционално, на процентуалното учество на заедницата во вкупното население во државата, или 75%, односно места за претставниците на македонската и албанската заедница и 15% за претставници на граѓаните кои припаѓаат на останатите заедници во Република Македонија.

Само на овој начин почитувани, се обезбедува уставната норма на соодветна и правична застапеност на граѓаните кои припаѓаат на сите заедници во Република Македонија. Само со внесување на мерка, модел и механизам на правичност во избирачкото право од членот 22 од Уставот на Република Македонија, можеме да добиеме фер изборен модел, законски механизам за фер, демократски и правични избори. Само на овој начин отпаѓа потребата од било какви автоматизми и клучеви во добивањето на пратеничките места за граѓаните кои припаѓаат на малцинските заедници, кои се само израз за неспремност да се реализира со Устав гарантираното избирачко право, членот 22 во 6 амандман од Уставот на Република Македонија.

Во функција на примена на 6 амандман, сакаме да потенцираме дека во ниту еден аспект овој амандман не смее да биде дерогиран со повикување на преамбулата, односно со толкување дека 6 амандман се однесува само на заедниците пооименично наброени во референдумот. Правото на соодветна и правична застапеност, што тој го пропишува, се однесува и на граѓаните на сите заедници во Република Македонија, независно дали се во преамбулата како име наведени. Имено, се однесува на сите граѓани кои се чувствуваат како етнички посебности. 

На крајот почитувани пратеници ние без оглед што презентиравме ваквиот став по сите релевантни фактори во Република Македонија, ние нормално, оставивме низ еден процес, при подготвување на ваков механизам на пратеници, да се вклучат сите релевантни фактори, сите политички партии во тоа време кои беа. Барањето беше поднесено и до званичните претставници на Европската унија на САД, на сите потписнички на Охридскиот договор ВМРО-ДПМНЕ, СДСМ, во тоа време ПДП, ДПА, ДУИ во тоа време ја градеше партијата. И оставивме простор за усогласување. Уште еднаш да потенцирам кај нас не постои дилема за правото, ние уште тогаш дадовме до знаење дека сме свесни за нашето право кое е предвидено според амандманот 6 и потребата од донесувањето на еден ваков значаен изборен закон. Дискутабилен може да биде, немам намера да бидам критички настроен, начинот на поднесување едноставно се наметнува потреба за усогласување што е потребно да биде консензус, во смисла да се донесе најсоодветно решение сите да бидат задоволни, никој да не се почувствува оштетен, односно може и така да се изразиме да биде задоволен и политички и етнички консензус во тој правец. Благодарам уште еднаш.

Светлана Јакимовска: Благодарам.

За реплика е пријавена госпоѓа Мираковска Соња, повелете.
Соња Мираковска: Токму во прилог на она што го кажавте колега, сметам дека навистина е потребен еден ваков закон. НСДП го поддржува предлогот за измени на Изборниот закон, затоа што сме убедени дека е од исклучителна важност малите етничкчи заедници да изберат свои претставници во Парламентот на посебна листа и тоа е само еден предлог. Законот е коректен во тој прилог што дадена е измена на ставот 2 од членот 4, што дава можност понатаму во втората фаза да разговараме, дали во рамките на 120 пратеника ќе треба да бидат сместени пратениците кои имаат гарантирани места од етничките заедници, нешто за што ќе отвориме расправа сега што зборуваме во моментот, за она што се согласувам со вас дека има потреба од носење на таков закон.

Сметам дека е исклучително важно, затоа што на тој начин малите етнички заедници ќе можат самостојно да настапат на изборите и што е уште поважно да бидат рамноправно застапени, што е многу важно да се чувствуваат како дел од ова општество и да можат достојно да ги застапуваат своите интереси и интересите на своите заедници.

На крајот, ако сакате, нешто за што многу малку се зборува во Македонија, што малку се коментира а е наша реалност. Да бидат, поготово еден дел од етничките заедници помалку подложни на асимилација, нешто што ни се случува последните години во Македонија. Затоа сметам дека треба да му дадеме простор на овој закон, а консензусот конечно да научиме да го гледаме во Парламентот, за што овде е местото каде што треба да се договараме, да ги оставиме лидерските средби, лидерите да расправаат генерално, но Изборниот законик, е законик кој го носиме ние во Собранието. Овде е место каде треба да ја отвориме темата, да расправаме за него и тука сите политичките партии да го постигнеме консензусот. Благодарам. 
Светлана Јакимовска: Благодарам.

За реплика е пријавен господин Хасипи Кенан, повелете.
Кенан Хасипи: Благодарам госпоѓо потпретседателке,

Морам да истакнам дека господинот Авдија Пепиќ имаше една оригинална верзија овде изложено, која што дефакто значи модифицирана верзија, која што во суштина, повторно содржи гарантирани пратенички мандати и е дефинирано со вкупен број 15.

Претпоставувам дека во рамките на тие 15 мандати се вклучени и три мандати, кои што се веќе дефинирани во постојниот законик, а се однесуваат за дијаспората.

Имајќи го тоа предвид, бројот на гарантираните мандати, кои што ќе бидат предмет на изборен натпревар меѓу помалите етнички партии ќе изнесува 12.

Само за потсетување, во 2007 година кога влеговме во менаџирањето на предлогот за гарантираните места во рамките на Изборниот законик, првата наша понуда беше 12 пратенички мандати, со кој што еден мандат беше издвоен за припадниците на заедниците, кои што во преамбулата на Уставот се наброени како останати. За жал, на неколку средби околу менаџирањето на овој процес застанавме на бројката 10 и тој предлог помина низ владината процедура и дојде во парламентарна процедура, каде нормално беше блокирана во 2007 година.

Инаку, за волја на вистината, најреален одраз на етничката структура на населението е бројката од 12 плус 3 за дијаспората, меѓутоа вие и сами забележувате дека ние и во рамките на 120 плус 12 имаме сериозен проблем да го излобираме предлогот. Многу потешко ќе биде тој предлог да го излобираме во рамките на постојните 120, бидејќи на тој начин на извесен начин ќе бидат загрозени и правата на мнозинските заедници, бидејќи ќе бидат принудени да отстапат 12 или 15 места за припадниците на другите заедници. Инаку морам да кажам дека идејата е оригинална и со идејата што вие ја нудите овозможуваме влез на припадниците на помалите етнички заедници во Собранието, преку изборен натпревар. Меѓутоа, морам да признам дека се крие една мала опасност, бидејќи по Донтовиот модел, многу ќе биде сериозен влезот на припадниците на Влашката заедница, бидејќи минимумот може да биде цифра која ќе биде недостижна за припадниците на Влашката заедница, бидејќи спрема првичните статистики, тие имаат околу 10 илјади граѓани од влашко етничко потекло, а имаат повеќе политички партии, така да дистрибуцијата по Донтовиот модел, може со овој предлог да ги остави без пратеник во Собранието на Република Македонија. Благодарам. 
Светлана Јакимовска: Благодарам.

За реплика е пријавена госпоѓа Бендевска Весна, повелете.
Весна Бендевска: Јас би рекла повеќе за прашање кон колегата, бидејќи убаво и внимателно го следев неговото елаборирање околу ставот по предлог измените на Изборниот законик поднесени од пратеничката група на СДСМ. Колегата искористи да ни промовира дека во 2002 година бил задолжен и промовирал многу сличен модел, што дефакто, има една заедничка карактеристика. Се работи за гарантирани мандати за припадниците на помалите етнички заедници и толку. Мислам дека на некој од нас не му е јасно колега Пепиќ, овој Предлог на измени на законот е во прва фаза. Денес и вие ќе гласате да или не за одење на овој предлог во втора фаза. Јас стекнав впечаток дека вие можеби имате од технички аспект поинакви решенија што генерално се средуваат во текот на втората фаза од читање на секој закон.

Моето прашање е можеме ли да се надеваме на ваша поддршка, со оглед на тоа што од нашиот предлог закон, кој дефакто не е ни наш, а тоа е законот кој пред две години беше предмет на разгледување во петтиот парламентарен состав, ја имаме ли поддршката во првата фаза за предлог измените во законот, кои гарантираат мандати за припадниците на помалите етнички заедници. Дали ќе биде модел 10 + 3, дали ќе биде модел 12 + 3, се е прашање на сериозна дебата во рамките на собраниските тела. Затоа ќе ве замолам, бидете до крај коректен. Јас стекнав впечаток дека се согласувате по потребата во овој момент да поминеме на измени на Изборниот закон, во функција на гарантирање на мандати на помалите етнички заедници. Благодарам. 
Светлана Јакимовска: Благодарам.

За контра реплика е пријавен господинот Пепиќ Авдија, повелете.
Авдија Пепиќ: Почитувана колешке токму презентирањето на едно вакво гледање, еден ваков став на поголема групација на политички партии, претставници на помалите етнички заедници, какжува врзано за вашето образложение на поднесениот Предлог закон, дека вие всушност, не сте направиле консултации, ниту соработка со сите претставници на помалите етнички заедници, кажува дека има и различни ставови. Значи, немало претходно усогласување.

Во таа смисла, на крајот потенцирав дека е потребно да се седне и да се разговара, бидејќи очигледно дека има разлики во тоа, затоа што вие и во Предлог законот потенцирате само точни бројки, врзано со гарантираните места. Јас убаво кажав во предлогот дека ние не сме за никакви автоматизми или клучеви. Ние сме да се овозможи на помалите етнички заедници низ фер и демократски избори да дојдат до своите места, согласно пропорционално учество во вкупното население. Има голема разлика.

Светлана Јакимовска: Благодарам.

Има збор госпоѓа Бендевска Весна, повелете.
Весна Бендевска: Јас ќе започнам каде што заврши колегата Пепиќ. Ајде да ги поставиме принципиелно работите, за кој текст денеска расправаме. За истиот текст за кој ВМРО-ДПМНЕ не убедува дека пред две години многу совесно и одговорно разговарал со претставници и од албанскиот политички блок и со претставниците на помалите етнички заедници. Замислете, тогаш имало само еден проблем. Проблемот се викал СДСМ, ајде да стартуваме од таа нулта точка. Ако консензусот е неспорен тука е безмалку истиот парламентарен состав во ист сооднос. Сменет е само коалициониот албански партнер на ВМРО-ДПМНЕ, меѓутоа, се согласувам дека ќе стартуваме од работата што ја завршиле ВМРО-ДПМНЕ пред две години. Во меѓувреме, СДСМ го прифаќа и се придружува на тој консензус. Не декларативно, не со задни намери, туку многу цврсто, претпоставувајќи дека не се сменети стојалиштата и позициите и го внесовме во собраниска процедура. Повторно ќе повторам истиот предлог за измени на Изборниот законик. Сега што се случува? Обвинувани сме тогаш дека сме кочничари, а сега дека сме предлагачи и иницијатори. Колеги, побегнавме од темата. Дали има потреба да се смени изборното законодавство во согласност со Уставот. По мое длабоко уверување, апсолутно да, апсолутно да, заради што Уставот во членот 9 гарантира еднаквост на секој граѓанин. Република Македонија е граѓанско општество и го промовира како модел. Граѓаните на Република Македонија се на власт преку свои избрани претставници. Затоа, сакам пред вас очи во очи да изразам дека како член и припадник на СДСМ, верувајте, многу чесно, многу искрено и политички многу одговорно се одлучивме токму сега да ги предложиме овие измени и надејваќи се на истата поддршка по овој ист предлог закон што го имаше пред две години. Нема да навлезам дека тогаш беше сосема поинаков политички момент. Тогаш ние дебатиравме дека во тој политички момент, ВМРО-ДПМНЕ како предлагач има свои причини, а тоа беше, ако добро се сеќавате изборот, пополнувањето на членови на Судски совет. Од еден колега овде бев обвинета за анти албанство. Знаете ли колку е тој смешен? Замислете, оној што цел живот го бои СДСМ дека е предавник и дека е заштитник на албанската кауза, сега сосема обратно се наоѓаме во една речиси неверојатна позиција. Не колеге Петревски, не само што ги почитувам правата на граѓаните од албанската етничка заедница, многу сериозно ги почитувам истите права на Турците, Ромите, Србите, Власите, Бошњаците и многу други граѓани кои не се спомнати во преамбулата, ама ги носат и се носители потполно на истите права, како и сите други граѓани во Република Македонија. За оваа моја теза, ќе ми дозволите да ја образложам елементарната математичка логика. А за она што започнавме дебата со колегата Пепиќ, спремни сме да дебатираме. Во рака го држам резултатот од последниот попис 2002 година. Република Македонија два милиони и 22,5 илјади жители. Од нив 509 илјади претставници на албанската заедница и нешто под еден милион и 300 илјади Македонци. Сите други графи, Турци, Роми, Власи, Срби, Бошњаци и останати, соберете ги прават бројка од 215 илјади и 500. 10% припаѓаат на граѓани кои на попис се изјаснуваат како припадници на помалите етнички заедници.

Јас сакам да ве прашам, дали со постоечкиот закон и мислам дека околу тоа треба да дебатираме, треба да изнајдеме најдобар модел за да им го овозможиме основното уставно право, дека секој граѓанин има право да бира и да биде биран, или извлечено од ова право, секој граѓанин има право да биде претставуван од свој личен избор. Дали на овие 215 илјади им го обезбедуваме тоа право по мое длабоко убедување и не говорам за последните два изборни циклуси. Сакам да се насочам кон идните изборни циклуси кои според мене ако имаме тенденција дополнително да ја зајакнуваме демократијата ќе мора да го најдеме принципот и моделот за да бидеме сигурни дека помалите етнички заедници кои се под 20% во вкупното население ќе им го задоволиме уставниот принцип на еднаквост  и ќе им дозволиме поддеднакво согласно големината да партиципираат реална, говорам за реална партиципација во политичката сфера и во политичкиот амбиент на Република Македонија. Јас сум убедена дека со ваков модел. Јас сум убедена дека со ваков модел ќе направиме неколку нешта кои ќе значат подобрување во вкупната перцепција во нашето демократско битисување. Прво, ќе ја зголемиме довербата. Бидејќи со досегашниот изборен модел што можеме да заклучиме. Колку претставници на помалите етнички заедници партиципираат согласно постојниот модел. Во принцип нивната пасивност зависна улога ви политичкиот живот значи дека ќе бидат ловени во предизборието од едниот, или другиот голем политички субјект и како политички приврзоци ќе бидат дефакто уценувани со број на места согласно постојниот метод и се разбира на кое место ќе котираат. Тој модел вреди една ваква констелација. Имаме двајца претставници на етничките турци, господинот Пепиќ е претставник на Бошњаците, имаме двајца претставници на Србите, едниот колегата Емилијан како член на СДСМ и господинот Стоиљковиќ во коалицијата со владеачкото мнозинство. СДСМ на своите листи навистина се обидуваше да направи избор и да побара претставниците на помалите етнички заедници. Госпоѓица Маринела Тушева од СДСМ декларирана како Влаинка така влезе во составот. Имавме еден преседан во режија на ВМРО ДПМНЕ кога една колешка на 15 јуни во предизборието декларирана како Влаинка, како Македонка на документите кои и беа побарани од Државната изборна комисија само за да ВМРО ДПМНЕ го изигра принципот на Бадинтер како уставна претпоставка, стана по три недели од спиење и се почувствува како Влаинка. И така функционира Бадинтер. Апелирам на сериозна политичка дебата. Никој никому нема намера да одзема веќе освоени права. Напротив, целта ни е навистина да работиме на добивање на правата на помалите етнички заедници бидејќи им припаѓаат, не дека некој политички субјект има добра волја. Ајде да го гледаме проблемот од уставно ниво. Ние сите тука сме претставници на граѓаните. Меѓу 6 до 7 илјади гласови се потребни за еден од нас да добие мандат. Ако ги гледате математички бројките со условена претпоставеност меѓу 40 и 50% излезеност. Верувајте дека бројката на Турците до колку сами настапат во услови на загарантирани квоти ќе се движи околу 4, на Србите и на Ромите околу 2 пратеници и симулација да направиме ќе го добиеме математички истиот изборен модел  што го нудиме. Меѓутоа, спремни сме да разговараме околу техниката. Мислам дека секој од нас денес треба да знае дека гласа за потребата за усогласување на Изборниот законик со Уставот. Не барајте задни намери. Како СДСМ се придружуваме на бившите напори, ги прифаќам  дека тогаш би биле чесни на ВМРО ДПМНЕ. Значи, еднаш консензусот бил обработен, дајте да дебатираме околу тоа и да го пуштиме овој закон во второ читање.
Светлана Јакимовска: Благодарам.

Процедурално госпоѓа Силвана Бонева, повелете.

Силвана Бонева: Благодарам почитувана потпретседателке.

Ја замолувам колешката Весна Бендевска и сите претставници на опозицијата да имаат почит кон чувствата на припадност кон некоја етничка заедница на било кој наш колега. Немате право почитувана колешке да си играте со чувствата на колешката и со нејзиното право стекнато од дедо и прадедо да се чувствува претставник на влашката етничка заедница. Мислам дека илјада пати тоа до сега го расчитуваме. Тоа  не е во ред, непочитување на колегите, тоа е процедурално. Чувајте го дигнитетот на секој колега во овој Парламент, учте повеќе на секој припадник на помала етничка заедница. Најмалку вие, или јас имаме право да судиме како некој се чувствува. Ве молам, ставете конечно точка на тоа прашање. Не е дозволиво во овој дом на демократијата вие да му судите некому како се чувствува. Апелирам да не се дозволи повеќе такво понижување на колегите.

Светлана Јакимовска: Благодарам.

За реплика е пријавена госпоѓа Силвана Бонева, 

Ќе ве молам госпоѓо Весна Бендевска да не го злоупотребуваме она што најкоректно беше прифатено: Андреј Петров, па Марјанчо Николов. Најкоректно беше прифатено. Госпоѓо Бендевска беше договорено, јас не знам дали заменик координаторот ве информирал. 

Весна Бендевска: (Зборува од место)

Ве молам, да ја прекинете дебата бидејќи имаме други собраниски активности.

Светлана Јакимовска:  Знаеме дека имате активности сега. 

Горан Минчев: (Зборува од место)

Во што е прекршена процедурата?

Светлана Јакимовска: Реплика има госпоѓа Силвана Бонева.

Силвана Бонева: Ќе се вратам на репликата, а верувам дека колегите ако не друго јавноста ќе разбере во што е прекршена процедурата во овој Парламент. Најпрво ако не научиме да се почитуваме, тогаш нема зошто да бидеме овде.

Најпрво почитувана колешке кажавте дека стартувате од работата што ја завршил ВМРО ДПМНЕ во 2007 година. Точно е тоа. Ние сеуште стоиме на ставот дека помалите етнички заедници треба да бидат претставени во овој парламентарен дом. Сеуште стоиме на тој наш став и не сме го промениле. Единственото нешто кое што го променивме е не само да постигнеме консензус со нашиот коалиционен партнер, тогашниот ДПА кој што беше за ова прашање, за Изборниот законик да има такво решение. Не само што тогаш постигнавме договор со помалите етнички заедници, со сите, дури и тие кои беа во  коалиција со вас. Значи, имавме многу поширок конесензус постигнато. Прво внатре во коалицијата со албанскиот партнер со кој што бевме во коалиција. Потоа со помалите етнички заедници и го внесовме законот во процедура. И што доживеавме? 4 илјади амандмани од пратеничката група на ДУИ. Тоа беше вистината. Бидејќи се случи тоа и вие го знаевте тоа и таа седница заврши со тепачка во Собранието на Република Македонија пред Извештајот да биде внесено внатре дека нема дијалог во Собранието на Република Македонија. Повторно фрлате бомба внатре во Собранието без со никого да се договорите. Значи не се договоривте ниту со ВМРО ДПМНЕ како најголема политичка партија, не се договоривте со помалите етнички заедници за кои што толку ревносно ние мислиме, божем се залагате. Дури и тие се сомневаат во вашата искреност. Штом не сте разговарале, како можете вие да ги претставувате нивните интереси. Значи не сте разговарале со политичките партии кои што се претставени во Парламентот од помалите етнички заедници, не сте разговарале со албанските политички партии. Ако не сте разговарале ниту со албанските партии, ниту со помалите етнички заедници, немате право да внесувате во процедура закон кој што ќе предизвика тензии во Собранието на Република Македонија. Бидејќи ваш став тогаш и ваши зборови беа, најнапред и најважно нешто е консензусот и дијалогот помеѓу политичкит партии, ако сакате да имаме позитивен извештај, ако сакате да имаме добри меѓуетнички односи, а не да  бидете потпалувачи на меѓуетничките односи. Во Република Македонија со консензус ќе го внесевте во процедура, повлечете те го, ќе го усогласиме заеднички, ќе се потпишеме и ќе го внесеме законот во процедура. Благодарам.

Светлана Јакимовска: Благодарам и јас.

Контра реплика госпоѓа Бендевска Весна, повелете.

Ќе молам колеги има добиено право на  контра реплика госпоѓа Весна Бендевска.

Господине Минчев, господине Ќурчиев и госпоѓа Бонева ќе ве молам има добиено право на реплика госпоѓа Весна Бендевска.

Повелете госпоѓо Бендевска.

Колеги ќе ве замолам уште еднаш да ја сослушаме госпоѓа Бендевска Весна, има право на контра реплика. Повелете госпоѓо Бендевска.

Весна Бендевска: Дури и кога е вон процедурата јас секогаш гласам за дебатата и затоа причекав.

Колешке Бонева, вистината е како шило, врти, врти и ќе излезе. Единствена вистина што се смени кај ВМРО ДПМНЕ. Вие добро кажавте албанскиот коалиционен партнер, дури било ДПА било се во ред со ВМРО ДПМНЕ, имале став. Сега кога во коалиција им е ДУИ, ВМРО ДПМНЕ седнати во скутот го дуизирале својот став во однос на правата на помалите етнички заедници и сега се разбира во нивни стил ќе бараат виновници насекаде, само не во своите редови. Па нели тие се најпатриотската и најнационалната партија. Нели летаа орли, сечеа крилја, ништо  не сте направиле. Вашето вмровско лавче е маче. 

Светлана Јакимовска: За реплика е пријавен господинот Петрески Зоран, повелете.

Зоран Петрески: Почитувана колешке Бендевска имав намера навистина да ви реплицирам по ставовите кои што ги изнесовте, но мислам дека со вашиот говор излеговте од она што се нарекува коректност и она што се нарекува добар вкус и добро однесување. Навистина мислам дека е крајно време, ама крајно време е да се однесувате на овој начин, да престанете да се однесувате на овој начин. Не можете вие да кажувате дали госпоѓата Кипаризовска е,  или не е Влаинка. Дали таа го сменила ставот, или не го сменила ставот. Тие прашања мислам дека не се дискутираат и не се коментираат. Правото кој како се чувствува е лично. Ако некој се осмелува да го менува тоа и да го коментира и не дај Боже да го спори тоа право, тоа мислам дека се нарекува фашизам или некако слично. А тоа што сте борец за албанската кауза ќе го објасните вие на вашите гласачи во Битола. Овде гледаме дека не сте борец буквално за ниту една кауза, освен за каузата Бранко Црвенковски. 

Светлана Јакимовска: Благодарам.

Контра реплика госпоѓа Бендевска Весна, повелете.

Весна Бендевска: Ајде еднаш да го разрешиме  и ова прашање.  Колешката која до 15 јуни беше Македонка, а потоа Влаинка и го пополни принципот на Бадинтер, потпиша како и секој од нас по барање на Државната изборна комисија документи, изјава за национална припадност. Дали колешката е спремна таа изјава тука да ја видиме. Јас сум спремна не да се извинам,навистина ќе најдам било кој начин кон колешката да изразам дека навистина сум говорела невистина. Меѓутоа, три години трае овој спор, ниту еднаш не видовме таков херијско чин преку медиуми, или тука да го разрешиме главното. Најмалку е битно од која националност е колешката. Најважно е, дали направивте фалсификат во Бадинтер, бидејќи тогаш тоа е удар врз оваа институција, а не како се чувствува колешката. Секој од нас има право национално да се изразува како сака. Така што колешке Бонева, како координатор повикајте ја колешката, нека ја донесе изјавата.

Светлана Јакимовска: Благодарам.

За реплика е пријавен господинот Кенан Хасипи, повелете.

Кенан Хасипи: Благодарам госпоѓо потпретседател.

Вниматерлно ја слушав колешката. Таа само во два, три збора, а еден претходен дискутант малку пошироко се осврна на условувањата за донесувањето на овој закон со пополнувањето на Судскиот совет. Апсолутно не во држи. Земете ги стенографските белешки, ќе видите дека  нашиот канадидат во Републички судски совет господинот Абдулселам Канзоски не помина на гласањето што е директен доказ дека тоа не било услов за на дневен ред да дојде измена на Изборниот законик за гарантираните места. Тоа апсолутно не беше дил. Да беше Абдулселам Канзоски, нашиот кандидат ќе поминеше на тој избор. Тоа е една работа.

Втора работа, се обистинува она што јас го кажував како претпоставка на седницата на Комисијата за политички систем. Се плашам дека сета политичка тежина ќе падне на ДУИ. И оваа парламентарна дебата тоа го кажува, ни криви, ни должни. Испаѓа дека некои сакаат, сега  само ДУИ ќе биде виновен. Ве молам, немојте да го инволвирате албанскиот политички блок во оваа игра, бидејќи до колку се тие виновни, ќе се договориме со нив. Тогаш, ќе паднат тезите дека некој намерно опструира. И уште нешто да ви кажам. Јас по прашањата на образовниот, јазичниот, културниот и етничкиот идентитет на нацијата на која припаѓам сум апсолутно независен. И во тој поглед со ВМРО играм многу коректно. Било кој предлог од било  која политичка групација да дојде што ќе биде во интерес на нацијата која што ја претставувам јас ќе ја подржам. Меѓутоа, морам да укажам на некои елементи кои што во себе не содржат искреност и кои што ме прават резервиран. Оваа идеја дури и во тој дел ќе ја прифатам и ќе гласам за. Иако во одредени одредби на она што го нудите стои замка која што може да прави дополнителни забуни во текот на изборите. Вие знаете каде е тоа и тоа би требало да го корегираме во натамошниот период. Инаку, за волја на вистина, да не зборуваме овде дека некој бил привезок, бил уценуван итн. Секое влегување во коалиција подразбира преговори и разговори. И ние сме биле отворени за тиа разговори и сме коалицирале со партијата која што во тие преговори и разговори има понудуваа најповеќе. И тоа е суштината на политичкото постоење. Се друго е политика. Благодарам

Светлана Јакимовска: Благодарам.

Светлана Јакимовска: Благодарам и јас.

Контра реплика госпоѓа Бендевска Весна, повелете.

Весна Бедевска: Многу е кратко времето. Значи, Канзоски не помина за член на Судски совет од единствена причина што беше предлог на тогашниот претседател на државата Бранко Црвенковски, тоа е прво. 

Второ , кој го напаѓа ДУИ? И тогаш и сега мислам дека единствен политички субјект кој е конзистентен по прашање на овој закон, е ДУИ и ниту еден друг. Тоа сите мораме да си го признаеме без никаква резерва. Така што никој не го насочува вниманието кон ДУИ. Конзистентни, имаа свои причини и тогаш и сега ги имаат истите по однос на овој закон.

Трето, знаете колку искрена подршка лична давам за овој закон, бидејќи мислам според нашиот модел нема само вие како претседател на една партија од турскиот политички блок да имате загарантирано место. Јас сум убедена дека најмалку 4 етнички Турци имаат право да седат во овие редови. Благодарам.

Светлана Јакимовска: Благодарам.

За реплика е пријавена госпоѓа Анита Крстевска Кипаризовска, повелете.

Анита Кипаризовска Крстевска: Благодарам потпретседателке.

Почитувана колешке Бендевска се чудам како не ви е срам, претседатл сте на Анкетната комисијата за слободата и правата на граѓаните. Кога вие како еден претседател се обидувате да искажувате на говорница вакви ставови, тогаш тешко на граѓаните кои што вие ќе ги заштитувате. Околу тоа самите граѓани гледаат и ги ценат вашите заложби за слободите и правата на граѓаните. Тука немам што да кажам. Тоа зборува за вас. 

Тоа што ги кршите сите можни конвенции и тоа е право, кога толку сакате да се повикувате, повикајте се, прочитајте ги, па да видите кои основни човекови права ги кршите и цело време се обидувате да дисквалификувате некого. 

Почитувана колешке, јас за разлика од некои ваши колеги не се срамам да кажам што сум. Влаинка сум и се гордеам со тоа за разлика од вашите колеги кои што се срамат, меѓутоа, поработете малку и на тоа прашање. Тука не можам јас да ви помогнам. Поработете си малку и поразговарајте да видите кој што се срами да каже што и како е. 

Ако сметате дека треба изјави да поднесувам, или вам лично да ви поднесувам, тогаш сигурна сум дека граѓаните и тоа го ценат, или сметате жолти траки треба да ставаме. Да се одбележуваме кои сме и што сме. Па, немате никакво право вие да кажувате кој што и како се чувствува. Најмалку вие треба да кажувате. 

Кога сме кај ставовите ќе кажам уште едно колешке Бендевска. 

СДСМ гледам дека може да еволуира и во неможното може да го направи можно, меѓутоа, гледам дека ароганцијата, навредите, ставовите не сте ги смениле и ниту мислам дека ќе доживееме некогаш вашата ароганција да биде надмината. Вие ќе си останете СДСМ затоа што матрицата ви е таква. Ќе останете такви какви што сте, меѓутоа, граѓаните и тоа го гледаат. Благодарам. 

Светлана Јакимовска: Благодарам.

Контра реплика има госпоѓа Весна Бендевска, повелете. 

Весна Бендевска: Лош обид преку емотивен набој да се сокрие вистината. 

Што се однесува до жолтите ленти јас искрено сум за тоа да постојат портокалови ленти за фалсификат. Фалсификатот во ниту една меѓународна конвенција за човекови права, ниту во нашиот Устав не е загарантирано основно човеково право. Говорам за тоа дали сте спремни пред јавноста да си доставите копија од вашата лична изјава каде што се декларирате во очи на предизборната кампања по националност како македонска, за по три недели со фалсификат на истата таа изјава во Државната изборна комисија се декларирате како припадник на влашката етничка заедница. 

По мене вие сте или една реевидентирана македонка, или влаинка, која тоа чувство го стекнала во текот на своите политички потреби. 

Светлана Јакимовска: Благодарам.

 Има збор госпоѓа Роза Топузова Каревска, повелете. 

Роза Топузова Каревска:  Благодарам почитувана потпретседател, почитувани колеги пратеници, почитувани предлагачи, 

Навистина повеќепартиските независни и непосредни избори се највисокиот облик на парламентарната демократија. На тие парламентарни избори се добива одговорноста за водење на државата и затоа нормално е партиите да работат и да мислат за избори. Но, почитувани колеги пратеници не е нормално кога партиите работат и мислат исклучиво само за избори. 

Во овие моменти кога во Република Македонија имаме многу поважни проблеми. Во овие моменти кога во Република Македонија треба да се размислува за иднината на граѓаните не можеме како луксуз да си дозволиме да размисллуваме само за избори и говорејќи само за изборите да го одвлекуваме вниманието на јавноста од суштинските прашања. 

Почитувани колеги пратеници мислам дека овој Предлог на закон во овој момент апсолутно не е потребен и  претставува само една обична хијпокризија. 

Почитувани колеги пратеници, треба во овој момент на економска криза да говориме за намалување на бројот на пратениците. Ние сме единствена земја не само во регионот, туку и пошироко која што во сооднос со бројот на жителите во Република Македонија има најголем број на пратеници. Сега наместо по примерот на Унгарскиот парламент, кој што само пред неколку дена го намали бројот од 386 на 200 пратеници и тоа со 350 гласа за, ние требаше да имаме во овој момент законско решение во кое што ќе се повикавме на намалување на бројот на пратениците од 120, а не сегашните. 130 и тројца од дијаспората на сето тоа, на некаде од 90 до 100 пратеници. 

Што се однесува до квотите јас почитувани колеги и во 2006 година на Комисијата за политички систем дадов поддршка на амандманот тогаш поднесен од претставниците на помалите етнички заедници и во 2007 година бев за тоа дека треба да се овозможи влез на помалите етнички заедници во Парламентот преку што ќе се отсликува мултиетничкиот карактер на нашата држава. 

За жал,  мојот став најверојатно иако е непроменет во таа насока со овој закон ние нема да го постигнеме она што треб да биде цел во овој момент. 

Почитувани колеги пратеници, предлагачи на Закконот очекував дека можеби покрај другото во вашиот предлог ќе стане збор и за отворените листи, нема граѓанин во Република Македонија кој што ќе го прашате и нема да ви каже дека е за поефикасен парламент, а поефикасен парламент што подразбира? Намален број на пратеници, од 90 до 100 во кои рамки може да се опфатат сите специфичности на нашето општество. 

Потоа, независни пратеници, не пратеници послушници и гласачка машина кои што ќе мора да бидат полтрони на лидерот за да можат да се најдат на листата. Пратеници кои што ќе работат исклучиво во интерес на оние што ги избрале, граѓаните, а тоа почитувани колеги ќе можеме да го постигнеме само со отворените листи. 

До кога граѓаните на Битола, Прилеп, Гевгелија, Тетово, Гостивар, нема сами да одлучуваат кој ќе ги претставува во Парламентот туку за тоа ќе одлучуваат партиските лидери. Дали сите ние овде сме подготвени да зборуваме за она што треба навистина и да биде тема на денешната дебата - ефиксен и независен парламент. 

Јас се сложувам дека Владата на ВМРО ДПМНЕ непотребно троши многу средства за различни споменици, антички, барокни, се лудо барокни и какви се градби, но почитувани колеги пратеници секако дека оваа Влада не е еднаш за секогаш и ние не смееме поаѓајќи од тоа сега да нудиме бројот на пратеници да се зголеми уште за 10 или од она што го кажав, од примерите од соседството и пошироко, еве Израел да го земеме како компаратива, наместо да го намалуваме бројот на пратеници ние сега говориме за зголемување. Мора да признаете дека бројката од 90 до 130 пратеници е многу различна. Тоа се 40-тина пратеници плус или ако сакате во проценти повеќе од една третина. 

Токму поради ова што го кажав до сега јас нема да дадам поддршка на овој Предлог на закон, затоа што квотите можеа да бидат во рамките на намалување на бројот на пратеници. 

Потоа, можеше да се избере и друг  модел. Зошто да не раговараме Македонија една изборна единица каде што ќе имаат подеднакви шанси сите, и помалите етнчки заедници и помалите политички партии, затоа што гласовите нема да се делат во 6 изборни единици, туку напротив, ќе бидат концентрирани и не разговараме конечно еднаш за отворените листи. 

Ако сите ние се залагаме, а говориме дека се залагаме за европските вредности, меѓу другото почитувани колеги и токму од тие претставници на Европската унија во Република Македонија, и невладиниот сектор само пред неколку месеци го отворија прашањето за отворените листи. Меѓутоа најверојатно тоа бидејќи не им одговараше на лидерите на големите партии кои што партиципираат во Парламентот остана некако незабележано. Очекував дека СДСМ ќе ми понуди Предлог на закон кој што ќе ги опфаќа овие прашања, намалување на бројот на пратеници и отворените листи со што ќе го исполниме и барањето на секој граѓанин во Република Македонија. 

Граѓаните на Република Македонија многу добро ја примија веста искажана на Комисијта за политички систем за намалување на бројот на пратеници,  затоа што навистина доста им е од преголемиот број на функционери кои што живеат на грбот на даночните обврзници, функционери кои што ништо не работат, или многу малку работат. 

Граѓаните на Република Македонија сакаат да излезат, ќе завршам како што почнав, на непосредни парламентарни, независни избори и да гласаат прво, за помал број на пратеници, поефикасни пратеници, не партиски полтрони и да гласаат за луѓе кои што ќе ги претставуваат од средината каде што доаѓаат. 

Значи, време е граѓаните од помалите градови, од внатрешноста на Република Македонија да гласаат за нивните претставници, а не за оние кои што ќе бидат испратени на листите од страна на лидерите на политичките партии. Благодарам. 

Трајко Вељаноски: Благодарам и јас. 

Господинот Јани Макрадули има реплика, повелете. 

Јани Макрадули:  Благодарам претседател. 

Ова е дел од концептот практично што ЛДП го одработува во последниот период како ни риба ни девојка, политичка партија визави ВМРО ДПМНЕ. 

Значи, платформата што Манасијевски и Ивица Боцевски ја направија, заедничката се вели не го сакам Бранко Црвенковски. Говорот на госпоѓа Роза Топузова Каревска е ист таков, не сум за ова, не сум за она, не сум за ова, а за што сте вие. 

Значи, ние имаме предлог кој што се однесува на правата на помалите етнички заедници, загарантирани места во Парламентот. Ако дебатираме зошто не сме предложени и закон за отворени листи истото можеше колешката Роза Топузова Каревска да каже, а зошто не предложивте и закон за премин од политичка партија во друга, коруптивна, за кое што добива некој надокнада, а го добил мандатот од друга коалиција или од друга заедничка листа со друга крупна политичка партија, како што е СДСМ. Не првиме муабет за тоа, затоа што некој ги изневерил граѓаните, бил на една листа, после ги напуштил и не останал на тоа затоа што требало заедно со ВМРО ДПМНЕ да ја симнува петокраката од грбот на Република Македонија. Правиме муабет дали овој закон е добар, дали ќе ги зголеми демократските капацитети во Република Македонија, дали е по фер кон припадниците на помалите етнчки заедници или не. Да ги оставиме комплексите што ги имаме кон други лица, заради свои партиски интереси. Значи, да го погледнеме законот, она што е наша задача, а отворените листи нема да го решат проблемот за тие што не доаѓаат овде во Парламентот. 

Колешката Роза Топузова Каревска да се сврти лево или десно ќе види иста ситуација, ама ако погледа напред ќе види дека овие 18 пратеници од СДСМ поприлично си ја заработуваат не само платата, туку и комуникацијата кон граѓаните што им ја дала довербата да ги застапуваат и да ги бранат. Ние не ги напуштивме платформите и ставовите што ги имавме во 2008, 2006 година и перетходно а тоа е Македонија во Европската унија и во НАТО. Благодарам. 

Трајко Вељаноски: Благодарам госпоѓа Роза Топузова Каревска има контра реплика, повелете. 

Роза Топузова Каревска:  Благодарам. 

Почитуван колега Макрадули не не следевте, ќе ви повторам сосема кратко за што сум. Не знаете за што сум. За ефикасен Парламент од 90 максимум 100 пратеници, за тоа сум јас и најголем број на граѓаните. 

Сум за отворени листси со една една единствена цел. Во Парламентот да седат независни пратеници. Не знам што имаше сега врска да го спомнувате и да говорите за Стефчо Јакимовски кој што поминувал од една партија во друга. Навистина не можам да најдам допирна точка со Изборниот законик. Тоа е негов проблем, одлучил да поминува од една во друга партија, што сега ќе говориме за тие што шетаат од партија во партија или од коалиција во коалиција. Јас ниту сум таква, ниту некогаш ќе бидам таква. Јас знам за што сум. За независни пртеници кои што ќе работат во интерес на граѓаните. Благодарам. 

Трајко Вељаноски: Благодарам. 

Има збор господинот Игор Ивановски, повелете. 

Игор Ивановски:  Благодарам претседателе. 

Навистина секоја дебата за изборниот законик треба по себе да претставува една од најсложените и најзначајните дебати во ова Собрание, но денеска очигледно можеме да констатираме неколку работи, дел од нив веќе ги споменаа во изминатиот период. 

Прво, ВМРО ДПМНЕ го промени својот став и на конкретен начин ги излажа припадниците на етничките заедници во Република Македонија покажувајќи дека нивниот предлог од 2007 година, не бил вистинит, реален и коректен, туку бил напротив манипулативен и шпекулативен за да едноставно ја купи довербата еднократко на пратениците претставници на помалите етнички заедници. 

Второ, имаме ситуација каде што сите во Македонскиот блок освен ВМРО ДПМНЕ, а кои што не го прифаќаат овој предлог се обидуваат да ја девалвираат самата расправа. Впрочем, таква беше дебатата на колешката пред малку и на таа дебата понатаму воопшто нема да се осврнувам.

Трето сакам да им честитам на колегите на ДУИ дека конечно во оваа ситуација и на оваа седница македонските патриоти што трошат милиони евра и ги перат парите во име на национализмот и патриотизмот, денеска се кријат под плаштод на ДУИ. Денеска ВМРО ДПМНЕ во желбата да ја сокрие својата лага према македонските граѓани својот константно променлив од ситуација во ситуација став, денеска го нема како изговор, ниту еден релевантен критериум или пак освен ДУИ. 

Истата таа ВМРО ДПМНЕ која што во изминатиот период за огромен број крупни прашања, од кои што зависат стабилните меѓуетнички односи, стабилноста, безбедоста, последен владеачката коалиција го прашуваше ДУИ. 

Колеги од ВМРО ДПМНЕ не ги прашавте вашите колеги од ДУИ кога донесовте одлука да го воведете задолжителниот македонски јазик, ненавлегувајѓи во самата одлука, но дефинитивно за тоа не ги прашавте. Зарем не се загриживте дека тоа ќе влијае на безбедноста и стабилноста и општата атмосфера во државата, а сега ви е полна устата со наводни лажни или измислени аргументи дека прифаќањето на овој зкаон во ваква форма ќе ја загрози стабилноста и безбедноста во државата или ќе го загрози принципот на Бадинтер. 
Затоа дозволете, да полимизирам со тие ставови на ВМРО-ДПМНЕ и да констатирам дека најголемиот противник или најголемата опасност во оваа држава за меѓуетничките односи, за спроведувањето на Рамковниот договор е само ВМРО-ДПМНЕ. Никој друг. 

Партијата што од времето на Љубчо Горгиевски отворено се спротивставуваше на Охридскиот рамковен договор, а сега под Никола Груевски скриено или имплицидно тоа го подржува и се спротивставува дефакто на Охридскиот рамковен договор е најголемиот противник на Охридскиот рамковен договор, на меѓуетничките односи и Бадинтеровиот принцип.

Па да ве потсетам дека токму ВМРО-ДПМНЕ го злоупотребуваше Бадентировиот принцип во ова Собрание. Не СДСМ. Ниту Изборниот законик. Затоа и се донесе посебен закон со листа на закони што треба да се донесат со Бадинтер.

Да ве потсетам дека пред неполн месец дена пратениците на ВМРО-ДПМНЕ го бојкотираа Комитетот  за меѓуетнички односи. Не пратениците на СДСМ, не пратениците на ДУИ.

Заклучок: најголемиот противник или поборник да има проблеми на меѓуетнички план беше токму ВМРО-ДПМНЕ.

Да ве потсетам дека Бадинтеровиот принцип, колешке Бонева, не важи само за Албанците во Република Македонија. Важи и за Македонците во Тетово, важи и за Македонците и во Струга, важи и за Србите во други општини, важи и за Ромите во Шуто Оризари и во Куманово. И, да ве потсетам, дека по тој основ идејата дека Македонија мора да биде навистина мултифункционална демократија, во владеачкото советнички мнозинство во општина Куманово, предводено од СДСМ направи српскиот и ромскиот јазик да се службени јазици во Советот на општината. Е, тоа е пристап, како треба да се градат меѓуетничките односи. 

И, водени од тие мотиви, водени од мотивите дека во последните 4 години правата на граѓаните во Република Македонија се загрозени, како индивидуи, правата на Албанците по основ на спроведувањето на Охридскиот рамковен договор не се целосни, и тие се во право кога бараат доследно почитување на Охридскиот рамковен договор. Но, во исто време правата на помалите етнички заедници кои заедно чинат 10% се најзагрозени. Прочитајте го последниот Извештај на Европска комисија кој говори дека правата на Турците, Србите, Ромите, Власите и Бошнаците не се на задоволителното високо ниво. Е, тоа е доволен критериум, доволен мотив, доволна причина да овозможиме вистинска репрезентативност и лидерство на овие етнички заедници во Собранието на Република Македонија. 

Дебатите од типот тоа ќе чини многу, се минорни во однос на лавот на Плоштадот или на било која друга криминална проневера во име на патриотизмот на ВМРО-ДПМНЕ, на годишно ниво.

На крајот на краиштата, Уставот дефинира од 120 до 140 пратеници. Ако сакате тоа да го менуваме, тоа е сега друга дебата. 

Прашањето за отворените листи на ниво на цела територија е легитимно и тоа апсолутно нема никаква врска со загарантираните квоти на етничките заедници. Бидејќи има ситуации каде што има загарантирани квоти на една изборна единица. И тоа е прашање само за себе.

Да спомнам дека во изминатиот период претставниците на помалите етнички заедници покрај тоа што се хендикепирани и репресирани од полицијата, од институциите на државата, тие вршат или трпат своевиден притисок и од страна на поголемите политички партии, како во етничка, така и во политичка смисла. Едните да се пишуваат за други, третите да влегуваат во подршка на трети партии и едноставно тие не водат сопствена автохтона во однос на припадниците на тие етнички заедници.

Овој концепт што вам не ви е непознат, идентичен е со оној што вие го предложивте во претходниот период. Оттаму, не гледам никаква логика, природна, политичка, или како и да сакате кажете ја, да ВМРО-ДПМНЕ денеска, лажејќи констатира дека не бил добар начинот, не било добро времето или била проблематична содржината на овој закон и на тој начин ќе гласа против донесувањето на овој закон, истиот оној што го предложи Владата предводена од ВМРО-ДПМНЕ. Е, тоа се вика хипокризија. Тоа се вика лажење, тоа се вика манипулирање со сите оние од кои ја барате, господа од ВМРО-ДПМНЕ, вашата подршка. 

Денеска вие имате шанса да вашиот предлог, денеска поднесен од СДСМ отиде понатаму во расправа и за него да се бара сериозен консензус. Да ве потсетам, дека на една од лидерските средби, каде меѓудругото се расправаше Изборниот законик, беше заклучено дека оваа дебата треба да продолжи понатаму. Еве ја шансата. Никој таа не ја ограничува. Ве молам, да не користите апсолутно извитоперени мотиви и причини само за да овој закон не продлжи понатаму во расправата. 

Тука, за мене, воопшто не е проблемот ДУИ. Тука за мене нема никаков проблем кај помалите етнички заедници. Има само еден проблем, тоа е ВМРО-ДПМНЕ и Груевски.

Истото ова го направивте со предложениот амандман на СДСМ за измена на Уставот во делот да криминалните дела од приватизацијата не застаруваат. Па вие се уплашивте како ѓавол од крст од тој амандман. Не ДУИ. Не помалите етнички заедници, токму вие.

Затоа колеги од ВМРО-ДПМНЕ, ако денеска говорите  дека со прифаќањето на овој закон сме сакале да внесеме раздор и сакаме да создадеме криза во државата, тука најмногу ќе ја прашам колешката Бонева, тоа ви беше целта минатиот пат кога го предложивте истиот овој закон? Да направите криза, да го злоупотребите Бадинтер, да направите раздор во тогашната коалиција со Мендух Тачи во тоа време? Или, господа и госпоѓо од ВМРО-ДПМНЕ, колеги и колешки пратеници, денеска немате ниту еден здрав аргумент против овој закон. Освен што тој доаѓа од СДСМ. Освен тоа што и тогаш и сега лажевте. И сега, не можете да избегате од вашата најприродна позиција - манипуланти. Употребливи ситуации во даден момент, онака како што вам ви одговара, а не вистински да се реши проблемот. 

На крајот на краиштата денеска имаме шанса, денеска и утре, со завршувањето на оваа расправа да отвориме дебата и во јавноста. Ние не можеме да го имаме кабаетот на владината коалиција. ВМРО-ДПМНЕ има 63 пратеници со своите коалициони партнери, може како што тоа го прави да изгласа буквално што сака, ние нудиме подадена рака да дебатираме и заеднички да го донесеме овој закон, прифаќајќи ги  и уважувајќи ги и сите добронамерни аргументи, предлози и амандмани. 

Сите оние кои денеска велат, од една или друга причина дека се против овој закон имаат шанса од утре натаму да предложат амандмани и да го коригираат. Благодарам. 

Трајко Вељаноски: Благодарам. 

Реплика има господинот Хасипи Кенан, повелете.

Кенан Хасипи: Благодарам господине претседателе.

На почитуваниот господин Игор Ивановски ќе му реплицирам во два, три дела од неговото излагање.

Прво, во  еден дел од излагањето вели дека ги излажавте припадниците на помалите заедници и им ја купивте довербата еднократно. 

Прво, апсолутно не е така. Бидејќи за потсетување, бадинтеровото мнозинство во претходниот состав ВМРО-ДПМНЕ не го имаше со Анита Кипаризовска, го немаше. Бадинтеровото мнозинство го сочинуваа пратениците од ДУИ вклучително со два пратеника од Трурската партија и еден од СДСМ, од партијата на Иван Стоиљковиќ. Значи, и со гласот на Анита Кипаризовска тие го немаа бадинтеровото мнозинство.

Втора рабора, Бадинтеровиот принцип рековте дека важи за сите. Апсолутно сте во право, меѓутоа, во оној момент кога ДУИ ќе побара гаранции дека тој не треба да се злоупотребува, а предлогот им е по тој принцип да не можат да гласаат претставници на другите заедници кои станале пратеници преку листи на други политички партии, ќе речете дека е тоа против законито и против уставно. И во старт ја дерогира идејата да се изнајде најсоодветно решение. 

Понатаму, рековте дека и за поздравување е позитивниот пример, дека во Куманово српскиот и ромскиот јазик е прогласен за службен јазик. Би ве замолил во овој момент добро да ме слушате, зошто тоа не го направивте, да речеме во Ресен со 12% турско население или во Карбинци со 18% турско население, а имавте, ако не се лажам, во три - четири мандати таму градоначалници. 

И уште нешто господине Игор Ивановски, дали ова што сега го зборувате е точно или на што го зборувавте пред два месеци на една округла маса во организација на енда минорна невладина организација чија што единствена цел еден нарпави раздор во туркото гласачко тело кога мене ме направивте дежурен виновник за состојбите со Турската заедница иако, иако пет години коалицирав со вас и имав милион проблеми да ги реализирам правата на Турската етничка заедница. На која можеби 15-20 минути се расправавте дали се презивам Хасипи или Хасип. 

Јас, официјално сум Кенан Хасипи, благодарам.

Трајко Вељаноски: Благодарам. 

Господинот Ивановски Игор има контра реплика, повелете.

Игор Ивановски: Колега Хасипи информациите ви се грешни. На таа дебата вас не ве спомнав. Воопшто, лично. 

Имав забелешки како живеат Турците во Република Македонија денес. Живеат полошо него претходно. Многу полошо и никој во оваа држава нема ексклузивитет да комуницира и говори само во име на својот ентитет. Апсолутно имам право да говорам и комуницирам со голем број на турски припадници кои денска пиштат, бидејќи ги рекетира Центарот за социјални грижи, турските инвестиции се рекетираат, здравството не функционира за нив, образованието им е лошо. 

Дали тоа вие го земате на себе, јас тоа би му го препишал на Никола Груевски, бидејќи тој е алфа и омега во Владата и тука не треба да дебатираме. Тоа е веќе друга тема. 

Господине Хасипи, не знам дали е потребно да се враќам во минатото. Јас сум подготвен за се, но мислам дека денека разговараме за денес и за утре понатаму и тоа како оваа ситуација да ја правиме подобра за сите во државата.

Конечно, за вашиот предлог или тој на ДУИ, презентирани од Иван Стоиљковиќ ние до сега ниту сме разговарале. Легитимно е да се отвори самата дебата. Но, верувајте, немојте да импутирате позиции на СДСМ што не се ни кажале.

Конечно, ние сме за овој предлог. Се надевам дека и вие ќе го подржите денеска. Благодарам. 

Трајко Вељаноски: Благодарам. 

Госпоѓа Јаневска Наташа има реплика, повелете.

Наташа Јаневска: Благодарам претседателе.

Почитуван колега, само би ви го поставила прашањето дали воопшто знаевте денеска за кој закон зборуваме?

Секогаш, кога влегувате во материјална расправа по одреден закон, никогаш, барем до сега, колку пати сум ве следела, не зборувате по содржината на одреден закон. Туку, секогаш се повикувате на коалицијата ДУИ, ВМРО-ДПМНЕ, повикувајќи јавно од говорницата кон ДУИ како да сте на митинг или се повикувате на меѓуетничките односи. 

Но, навистина треба да разберете дека со вашите ниски удари и со секој изговорен збор го рушите дигнитетот на ова Собрание и пред јавноста излегуваме смешни како пратеници. И, исто така, со вашето лажно чувство за грижата кон народот, посебно кога сте во опозиција, нема да и наштетите на коалицијата ВМРО-ДПМНЕ и ДУИ. 

И на крајот, знаете што разбрав од вашиот говор, дека вие зборувавте за некој си закон на господинот Никола Груевски, бидејќи само него го повикувате. Благодарам. 

Трајко Вељаноски: Благодарам. 

Има контра господинот Ивановски Игор, повелете.

Игор Ивановски: Госпоѓо Јаневска, 

Колку некој и да се труди во државава, доколку сака, да ви го наруши коалицискиот однос со вашите коалициски партнери, никој не е подобар од тоа или нема поголеми шампиони од создавање на криза од ВМРО-ДПМНЕ. 

Така што, на крај на памет не ни паѓа воопшто да работиме за наводно влошување на вашите односи со ДУИ. Поголем мотив и поголема негативна последица на меѓуетничикте односи за безбедноста на државата во изминатите 4 години од ВМРО-ДПМНЕ, нема. Вие сте како елементарна непогода на планот на меѓуетничките односи и безбедноста во државата. И, затоа говорат фактите. Ќе ни треба цела седница за да ви го евидентирам тоа.

А тоа што вие не чувстувате потреба да ги браните интересите и на Турците и на Србите во Тетово и тетовски, тоа е ваш, а не мој проблем. Јас работам и во нивен интерес. Благодарам. 

Трајко Вељаноски: Благодарам. 

Реплика има госпоѓа Бонева Силвана, повелете.

Силвана Бонева:  Благодарам претседателе.

Многу малку време е за да се демантираат сите невистини што беа искажани, или да се служам со речникот на господинот Игор Ивановски, сите лаги што беа искажани од господинот Игор Иванвски, меѓутоа заборава на сите изјави што ги има дадено. 

Ќе се обидам да го потсетам за се, меѓутоа најпрво да кажам дека, госодине Ивановски, велите сега еволуиравте, но дали еволуиравте само декларативно, дали еволуиравте лукративно, математички како политички трик - решение за продобивање на помалите етнички заедници, затоа што сте убеден дека наскоро треба да има избори. Бидејќи нон стоп зборувате само тоа и тоа и тоа ви беше момент да пуштите едно вакво решение во собраниска процедура. 

Или пак, ве цитирам вас господине Игор Ивановски: - овој Изборен законик треба да се донесе со консензус, со претходно усоглсаување, но дури откако ќе бидат завршени сите неопходни приоритети за Македонија да стане полноправна членка на НАТО. Дали еволуиравте и во тој став? Дали го менувате? Тоа ви е кажано на 20.09.2007 година во однос на овој идентичен закон. Дали вие сте камелеон во вашите ставови или Силвана Бонева што ја нарекувате лажга? 

Можам да ви ги кажам моите ставови по однос на Законот. Сега ќе ви ги прочитам господине Игор Ивановски ставовите на Силвана Бонева тогаш и ќе видите кој е камелеон во оваа земја. Дали јас или вие. 

Бадинтеровиот принцип, за тоа што обвинувате, Силвана Бонева, 05.09.2007 година, Бадинтеровиот принцип е утврден не само како ексклузивно право само за Албанците, туку за сите припадници на помалите етнички заедници во Република Македонија. Тука влегуваат и етничките заедници кои прават нешто над 10% од популацијата на Република Македонија.

Сеуште стоиме зад тој став дека треба сите етнички заедници да бидат претставени во овој Парлемент. Меѓутоа, со консензус. Бидејќи видовме дека најголемата албанска политичка партија не се согласи тогаш кога има сомнеж кај помалите етнички заедници за кои божемно вие се застапувате, тогаш не може да има консензус. Не може да се изгради доверба. Не можеме да донесеме закон што ќе биде прифатен од сите, без соменж дека некој некому нешто му одзема. 

Како не можете да разберете, кога веќе толку сте еволуирале, зошто ВМРО-ДПМНЕ е воздржан за овој закон, зошто ве повикуваме да го повлечете. Повлечете го, ќе седнеме, ќе разговараме за секоја точка што беше отворена од сите етнички пратеници во овој Парламент и од политичките партии од опозицијата. Кога ќе ги расчистиме сите точки и за добробит можете да кажете во интерес на сите етнички заедници во Република Македонија дека носиме закон, а не е во интерес на СДСМ да ја обвиниме ВМРО-ДПМНЕ дека е елементарна непогода за меѓуетничките односи во Република Македонија. Благодарам. 

Трајко Вељаноски: Благодарам. 

Господинот Ивановски Игор има контра реплика, повелете.

Игор Ивановски: Па јас мислев кој знае што изјава ќе ми извадите. А знам, се сеќавам што сум кажал во животот. Значи, 20 мај 2007 година сум ве повикал да ја внесете Македонија во Европска Унија па да расправаме за Изборен законик. Но се изначекав. Три години чекајте, чекајте. Ни Европска Унија, ни НАТО, ни економија. Само криминал, само корупција. 

И, колешке Бонева еве сега, после три години имаме шанса да дебатираме за изборниот законик, бидејќи вие дигнавте раце и од Европска Унија и од НАТО и се посветувате само на криминалот и корупцијата.

Се извинувам, ова е истата Силвана Бонева што гласаше за Деловникот во отсуство на опозицијата? А-ха, значи сте гласале беа консензус за инструмент, Устав за работа на ова Собрание. 

Госпоѓо Бонева, камелеон ли се вика тоа? Вака ли се вика на овој или оној јазик, тоа се вика, како сакате да го свртите, само лажен морал и хипокризија. Имате шанса да го коригирате однесувањето. Гласајте за законот. Благодарам. 

Трајко Вељаноски:  Госпоѓа Топузова Каревска Роза има реплика, повелете.

Роза Топузова Каревска: Почитуван колега, 

Не можам навистина да ве разберам. Од една страна повикувате да се дебатира и да се изнесуваат конкретни предлози од друга страна не можете да поднесете поразлично мислење од вашето. Е, па каква дебата, што подразбирате вие под дебата? Само да кажеме, да добара е законот, одличен е, ќе го подржиме со вас сме? Па, не е тоа почитуван колега, дебата. 

Колку и да сакате да ја омаловажите мојата дискусија и моите ставови нема да можете, затоа што гражаните многу јасно разбираат што побарав. Побарав намалување на бројот на пратениците. Поефикасен Парламент. Во време на економска криза за тоа се говори, а не за зголемување како што вие предлагате. Тоа е едната работа.

Втората работа што ја побарав, една изборна единица Република Македонија, шанса за помалите етнички заедници. Дали ќе биде во вид на квоти, без квоти или друг модел ќе се најде, меѓутоа тоа е шанса и за нив и за помалите партии, ете, како што вие велите, да не бидат зависни од вас. Вие самите кажувате. Дајте секој ќе излезе сам на избори па колку пратеници ќе има толку ќе тежи, тоа е демократијата.
На крајот, почитуван колега,  не знам зошто толку ве погодува тоа што го говорев со отворените листи. Тоа е највисокиот облик на демократијата, нема потреба за тоа да ме омаловажувате. Верувајте, граѓаните во сите мали места, помали места и градови, како и во поголеми градови во  внатрешноста на Република Македонија, Битола, Прилеп, Кавадарци, Гевгелија, Тетово, Гостивар, Дебар, сака да ги претставува оној што е од нивното место и да ги претставува оној на кој тие ќе му ја дадат довербата, а не оној што партискиот лидер смета  дека треба да биде на таа листа. Не можете да ја омаловажите мојата дискусија коај што почиваше на аргументи, а го почнувате вашето обраќање со некои непотребни квалификации на она што го кажав. Благодарам.

Трајко Вељаноски: Благодарам и јас.
Господинот Ивановски Игор има контра реплика, повелете.

Игор Ивановски: Иако јас колешката не ја споменав, таа ми реплицираше. Не видов причина, но сепак ќе дадам одговор.

Колешке Топузовз, предложете измена на Законот, на Изборниот законик со отворени листи, колку пратеници сте седнете, напишете го, потпишете го, можеби ќе влезе во процедура, не знам, па да разговараме и да ги кажеме аргументите.

Второ, јас навистина сакам и заради самиот себе, но и заради самата професија коај што е доволно девалвирана од внатре, навистина да бидеме целосно принципиелни. Никогаш во своето политичко дејствување, барем до сега, кога сум настапувал во делот на дебатата, изборниот модел, не сум го застапувал моделот на отворени листи и има свои аргументи, можеме да дебатираме, ама не сум ве слушанл ни вас. 2002 година имавме дебата за тоа, вие бевте во коалиција со СДСМ, тогаш лидерите ви кажаа на кое место сте и вие рековте супер, 2006 исто така, 2008 година исто така. Така што дајте да бидеме целосно принципиелни и тогаш навистина ќе бидам подготвен до крај да разговараме.

Трајко Вељаноски: Благодарам.

Има збор господинот Димовски Илија, повелете.

Илија Димовски: Благодарам претседателе,

Ми претставува задоволство да дискутирам за ваков закон. Ова е еден закон од сферата на политичкиот систем и на  изборното законодавство, што е доста сериозно прашање кое многу може да влијае на ефикасноста на иснтитуциите на системот.

Јас би сакал директно да преминам на содржината на она што сакам како порака да го испратам.

Прво, слушнавме многу обвинувања дека ВМРО-ДПМНЕ е против вакво законско решение. Јас ќе потсетам и ќе повторам, она што многу пати овие денови неколку наши колеги го кажуваат, а тоа е дека формално правно ВМРО-ДПМНЕ е првиот политички субјект во Република Македонија кој што пушти во формална процедура предлог со ваква или слична содржина. Идеата не беше од 2007 година од август месец кога се поднесе ваков закон, тоа беше постара идеа што ја промовираа неколку пратеници од помалите етнички заедници, меѓутоа, прв пат формално правно беше пуштена во процедура во Собранието на Република Македонија на крајот на август месец 2007 година од страна на ВМРО-ДПМНЕ. После тоа имаше од страна на Владата на Република Македонија предводена од ВМРО-ДПМНЕ уште еднаш. После тоа имаше уште еден обид од страна на пратеник на ВМРО-ДПМНЕ да биде пуштено во процедура вакво законско решение, меѓутоа, ако добро се сеќавам, во тој период, СДСМ беше остро против донесувањето на овој закон, дури тука се создаваа и панични реакции, се создаваа и атмосфери кои беа на раб на издржливост се со цел да не се донесе законот. 

Јас би сакал да изразам задовослтво тоа што СДСМ отиде чекор напред и да изразам задоволство дека уште една од релевантнит еполитички партии се приклучи кон идеата  дека на Република Македонија и треба еден систем во кој ќе има загарантирани пратенички места. Тоа не е ништо ново, такво систем на загарантирани етнички места за помалите етнички заедници има во Италија, Романија, Хрватска и во други членки на Европската унија и на НАТО  пактот, така што, нема ние да измислуваме нешто. Факт е дека во Република Македонија имаме мултиетничка и мултиконфесионална композитност на општеството, иамме повеќе заедници кои имаат свои етнички, јазични и културни карактеристики, кои ние како институции имаме обврска и според меѓународните стандарди, меѓутоа и според нашите морални и  етички кодекси да им ги заштитиме правата. Политичкиот систем, изборниот систем во Република Македонија  е поставен така што некои етнички заедници ако не бидат во коалиција со поголемите партии немаат можност да дојдат до израз. На пример, ќе ја земам една од помалите етнички заедници, бошњачката заедница, која што на 3-4 места, во 3-4 различни изборни единици си има свои композитни единици, има во неколку прилепски села Бошњаци кои се поделени меѓу четвратата и петтата изборна единица, има во едно велешко село, кое е единствено во третата изборна единица со бошњачка заедница и има во 2-3 села во првата изборна единица - Горно Оризари господине Игор Ивановски ако ве интересира, ќе ви ги кажам сите по ред, и Долнени. Многу малку сум седел во кабинети за разлика од вас, кои сте биле и во премиерски и во претседателски кабинет.

Во првата изборна единица има исто така неколку села кои не се доволно за да кандидираат еден пратеник и во втората изборна единица во општина Чаир има исто так адоволно, меѓутоа недоволно за да промовираат свој пратеник. На сето тоа ако се додаде композитноста на политичката структура кај Бошњаците која што во периоди се движи од 2 до 5 политички партии, ќе дојдеме до заклучок дека  бошњачката заедница ако не е во колаиција со една од поголемите партии или ако нема кандидат во една од поголемите партии, никогаш нема можност да има пратеник во Собранието на Република Македонија и тоа не е добро. Тоа не е добро поради моралниот етички кодекс, меѓутоа, не е добро и поради тоа што како држава и како Собрание имаме обврска во Комитетот за односи меѓу заедниците, кој е уставен институт, да имаме претставник од секоај етничка заедница. Тоа не е формална обврска дека мора да има, меѓутоа, постои како едно непишано правило дека во Собранието треба да се обезбеди композитност.

Во претходните неколку мандати бројот на припадниците на етничките заедници, на помалите етнички заедници во Собранието на Република Македонија се движи од 7 до 10, така што не очекувам со изгласувањето на еден ваков закон во иднина да направиме некоја драстична разлика во бројот на етничките заедници, единствено само формално би се загарантирало.

Што е главниот проблем на овој закон? Главнио тпроблем на овој закон е неговата цел. Искрено сакам да кажам дека имам огромен сомнеж во целта која што СДСМ сака да ја постигне со овој закон. Ќе ви прочитам неколку цитати. Еден од пратениците на СДСМ пред  две години ќе каже: „Сметаме дека предлагањето да има загарантирани места за помалите етнички заедници всушност оди кон понатамошни поделби на Република Македонија . Тоа не оди во прилог на граѓанскиот концепт„.

Друг пратеник,поранешен лидер на СДСМ ќе каже: „Наместо да се делиме во бескрајни специјални листи и специјални етнички партии, да направиме партии кои реално ќе понудат место за сите. Ставот на СДСМ е дека треба сите политички партии кои ќе настапуваат на изборите да понудат листи во кои ќе бидат застапени и  Македонците, меѓутоа, и помалите етнички заедници“.

Трет пратеник на СДСМ, кој што е сега меѓу побитните во пратеничката група, вели: „Ги користиме помалите етнички заедници еднократно и дајте повлечете го законот за да можеме да седнеме и да поставиме концепт“.

Црвенковски тогаш вели: „Во Македонија до сега не се случило да се донесе Изборен законик без консензус меѓу власта и опозицијата. Тоа е непишано европско правило. Овие измени на изборните правила се носат набрзина и на препад и тоа е главниот хендикеп“. Значи Црвенковски бара консензус. Вели: „Ова ми наликува на политичко трик решение за да се заобиколи  глваниот проблем, но тој нема да го смета“, смета Црвенковски, алудирајки на неумешноста на власта д аизменаџир аподдршка за коај е потребно Бадинтерово мнозинство.

Друг поранешен лидер на СДСМ вели: „ Мислите ли дека можете да ги  купувате гласовите на помалите етнички заедници? Ги иритирате Албанците, ова е провокација со која сакате да ја дестабилизирате Македонија. За тоа нема те мандат, ги злоупотребувате нашите довчерашни партнери, го иритирате ДУИ и ние ја откажуваме соработката додека не се расчистат многу прашања„. Ова го кажува еден ваш поранешен лидер.

Значи СДСМ пред 2 години кажува дека овој закон е штетен, дек аовој закон ќе ја дели Македонија, дек аовој закон ќе го наруши граѓанскиот концепт, дека овој закон ги руши односите со Албанците во Македонија, дека ќе ја дестабилизира Македонија, кажува дека не смее да се доенсе Изборен законик без консензус. Сето тоа го кажуваат врвни имиња од СДСМ, кои не сакав да ги споменам за да не ја претворам дебатата во личен однос меѓу нас, туку ви кажувам што првенците на СДСМ велеле, за да по 2 години во една нова политичка композитна ситуација, во која што имаме малку поинаков распоред на сили, СДСМ излегува и кажува, еве ви го истиот закон, ви го предлагаме.

Господа од СДСМ, премногу е наивно ако мислите дека ние сме толку наивни. Нема да успеете да внесете раскол во коалицијата, без разлика дали станува збор за помалите етнички заедници, дали станува збор со коалициониот партнер ДУИ.

Ние апелираме да останете на оваа идеа, да не ја менувате идеата, меѓутоа, да го повлечете законот и да отвориме нов политички процес во кој што ќе седнеме сите и ќе успееме да ги убедиме сите релевантни политички партии во Република Македонија да застанат зад една ваква идеа. Ние оваа работа сме ја имале како став и на претходните избори и ќе ја имаме како цел до затворањето на овој процес и нема да се откажеме, меѓутоа нема да ви дозволиме да си поигрувате со меѓуетничките и внатре коалициските работи. Ако мислите до толку дека можете да успеете, малку повеќе  сте се прецениле. Благодарам.

Трајко Вељаноски: Благодарам и јас.
Има реплика господинот Станковиќ Емилијан, повелете.

Емилијан Станковиќ: Благодарам претседателе.

Колега Димовски, сакам да ви честитам. Ако претходно ја оставивте вашата колешка Бонева сама да се дави во калта и да објаснува зошто ќе гласате звоздржано за овој закон, сега  заедно со вашите коелги се приклучивте во сивилото кое денес може да го види цела јавност во Република Македонија. 

Немојте да се обидувате да ни наметнувате било  каква грижа на совест зошто пред две години сме гласале против или сме мислеле дека ова решение не е добро. Јавно признаваме и се посипуваме со пепел. Господине Димовски, вашиот премиер знаете како вели? Кој работи и греши. Сме згрешиле и сме имале и поцврст став за ова прашање пред две години и јавно признаваме, да, тоа беше грешка. Немојте да пласирате морски идеи дека СДСМ со овој закон има цел да ги нарушува меѓуетничките односи во оваа држава. Господине Димовски, вие знаете која партија ја претставувате? Ја претставувате партија која ќе поддржи над 200 милиони евра на „Скопје 2014“ како моноетнички проект, без да го прашате ова Собрание. Немојте да говорите дека СДСМ прави меѓуетничка тензија или работи на полош извештај на Европската унија.

Господине Димовски, ког ацитирате што кажал некој пред две години, сега ќе ви кажам вие што сте кажале: „Зошто е потребно во Република Македонија да се обезбедат овие резервирани однсоно загарантирани пратенички места? Во Република Македонија сите реални субјекти треба да се борат за зачувување на мултиетничкиот карактер на државата и натамошно продлабочување на придобивките од мултиетничкиот карактер на општеството“. Јавно признавате, се согласуваме господине Димовски. Сега ќе одиме чекор понапред што уште сте кажале: „Ваквиот начин на овозможување на реалната партиципативност во изборите ќе ја отфрли праксата на купување на гласови со вреќи брашно, со зејтин, со поткупувања ситни кои што решаваат прашања од една недела. Значи тој што е против ваквиот начин е и против надминување на изборните нерегуларности. Повелете, да им овозможиме на луѓето да имаат реална партиципативност во Собранието на Република Македонија “. Ајде господине Димовски, од што се плашите? Сакате да кажете дека останувате, сакате и купувате со брашно и зејтин? Така ги купувавте? Так али ги купувавте? Или сега ова што го зборувавте пред две години не важи. Зошто? Затоа што СДСМ го предлага идентичниот предлог кој што вие го имавте пред две години? Бидете фер и кажете ја вистината.

Трајко Вељаноски: Господинот Димовски Илија има контра реплика, повелете.

Илија Димовски: Ќе ви кажам за две разлики. Првата меѓу мене и вас, јас истото што го зборував пред две години и  сега го зборувам, ама вие не го зборувате истото. Вие пред две години сте кажале дека овој концепт ќе ја подели Македонија. И сега сакате ние да ви веруваме, ќе се посипете со прав? Ништо не и значи на Македонија вие ако се посипете со прав господине Станковиќ. Проблемот е што сакате да предизвикате дестабилизација во државата, поради тоа што на единствен начин на кој што се надевате дека можете да се вратите на власт е тој, се обидувате со отворање лажни корупциски скандали, се обидувате на милион начини, со поткупување, но не ви успева. Сега играте на последната карта, меѓуетничка нетрпеливост. Нема да ви успее, тоа е разликата меѓу СДСМ и ВМРО-ДПМНЕ, а меѓу мене и вас ви ја кажав. Вие го кажавте тоа што јас и пред две минути го кажав, меѓутоа, вие пред две години сте кажале дека овој концепт ќе ја подели Македонија, а сега кажувате нешто сосема друго. За образот и кредибилитетот ќе ценат граѓаните.

Трајко Вељаноски: Благодарам.

Реплика за госпоѓа Бендевска Весна, повелете.

Весна Бендевска: До сега бев убедена дека само Бонева може да ги извртува фактите и око да не и трепнува, ама сега гледам има заменик.

Колега Димовски, многу убаво ги прочитавте изјавите на СДСМ, елоквентно, читко, во стилот на презентер. Ама едно заборавивте, да дефинирате во кој историски момент се наоѓаше Република Македонија тогаш кога СДСМ апсолутно стои зад тие изјави. Тоа беше вака.

На изборите во 2006 година победи најголемиот патриот и националист Никола Груевски,  тогаш најголемиот патриот и националист одби да ги покани во Влада релевантниот албански политички  фактор кој доби најголема поддршка од албанските гласачи, бидјеки тогаш беше облечен во друго одело Никола Груевски и одби да коалицира нарекувајки ги терористи припадницит ена ДУИ. Тогаш без консензус од тогашната албанска опозиција ДУИ, кога го понудивте овој закон, добивте црвен картон, 3-4 илјади амандмани. Тогаш ја видовте вашата историска грешка. И тогаш се обидовте вашата вистина да ја претворите во лага. Јас сум убедена дека тогаш се случи историски зародишот на тајниот мајски договор. Тогаш веројатно Никола Груевски виде дека нема сила и дека ќе мора да оди на предвремени парламентарни избори и во некоја собичка да седи со Али Ахмети, со релевантнито претставник од албанскио т политички блок кој доби најголема пдодршка од албанските гласачи. Од тогаш Никоал Груевски апсолутно нема легитимитет, а се надевам ни легалитет е нема повеќе да говори како човек кој гарантира за  добрата меѓуетничка клима во Република Македонија. Немојте во нас да барате причина з аможен раскол во вашата коалиција. Не ви требаме ние. Што правевте со вашиот коалиционен партнер со Законот з аосновно образование, со Законот за денационализација, со Законот за охридскиот регион? Вие сами во вашата коалиција не успевате да се договорите, ги туркате законите во собраниска процедура и ви паѓаат знаете каде - од ДУИ на Бадентер.Не ви треба СДСМ за да бидете толку лоши во функција на водење на политичката клима.

И последно, ве молам немојте во стилот на Бонева да лажете. СДСМ не само што не поднесе тогаш амандмани, СДСМ немаше можност да гласа против овој закон, бидејки тогаш ВМРО-ДПМНЕ елегантно се извлече од проблемот, замолча, Изборниот  закон го снема од собраниска процедура. 

Трајко Вељаноски: Благодарам.

Госпоѓа Бонева Силвана бара процедурално, повелете.

Силвана Бонева: Благодарам претседателе.

Бидејки не ја прекинавте госпоѓата Бендевска, таа има реплика на господинот Илија Димовски, може слободно кога Силвана Бонева ќе зборува да се јави за реплика и тогаш да можам добро да и одговорам, кој е манипулант со јавноста и дали Силвана Бонева нешто лаже. Силвана Бонева ако лаже можете слободно госпоѓо Бендевска да извадите стенограм и да кажете, секој збор е евидентиран и престанете да манипулирате со јавноста. 
Силвана Бонева: Не го користете правото на процедурално за да плукате неосновано по колегите. Значи надвор од процедурално е, да му реплицирате божем на колегата Димовски, со цел да ме оневозможите, да ви вратам, така како што заслужувате. Тоа не е во ред. Тоа е злоупотреба на процедурата во овој Парламент. Благодарам.

Трајко Вељаноски: Благодарам.

Господинот Илија Димовски има контра реплика, повелете.

Илија Димовски: Благодарам претседателе.

Госпоѓо Бендевска, просто се чудам што да ви кажам, поради тоа што вашата реплика беше истото што го слушаме цел ден. 

Се обидувате да не обвините нас, а не објаснувате што е тоа што толку многу ве мотивираше да го смените ставот. Во ова Собрание никој не го сменил ставот, освен СДСМ, политичкиот став.

Вие прво што требаше да направите, за вашиот личен кредибилитет госпоѓо Бендевска, да излезете и да кажете десет причини, тоа, тоа, тоа и тоа. Така е логично и така е фер. А вака, кукавичко јајце ќе пуштите и сега ние треба да залетаме како мали деца така? Да се искараме со ДУИ, да се искараме со доктор Хасипи, со Авдија Пепиќ итн. Нема да ви успее, право да ви кажам, нема да ви успее. Принципот на доверба меѓу нас е многу поголем, од тоа што може да претпоставите.

Трајко Вељаноски: Благодарам.

Има реплика господинот Игор Ивановски, повелете.

Игор Ивановски: Колега Димовски, не можам да ве разберам, зошто толку сте оптоварени, не само вие, туку и сите останати, кои што до сега од ВМРО-ДПМНЕ настапувате, сакајќи да алудирате дека некој овде прави некоја финта да ви ја расипе коалицијата. Ви кажавме, ниту сакаме, ниту имаме намера, ниту можеме. Поголеми расипувачи на коалицијата од ВМРО-ДПМНЕ нема, како и да сакате. Не гради СДСМ црква на Плоштадот, вие градите. СДСМ не троши 200 и кусур милиони евра на бронза и на камења. Вие ги трошите. Така да, воопшто немаме намера и овој закон не го предлагаме ниту за, ниту против вашата коалиција со ДУИ. Овој закон го предлагаме, бидејќи вие треба да си останете консеквентни или принципиелни на вашиот збор и да дадете денеска поддршка. Тогаш доаѓаме до вашата принципиелност. Не дека СДСМ не е единствен, вие сте единствена партија што го менува ставот. ДУИ не. ДУИ тогаш беше против и сега е против. Претседателите на помалите етнички заедници тогаш беа за и сега се за. СДСМ не гласаше против. Читате изјави, како Библија да цитирате. СДСМ не гласаше против овој закон. Каде сте виделе таква ситуација јас се извинувам, каде ние сме гласале против овој закон. Апсолутно, имавме позиција, која што беше за тој конкретен момент, еве и мене ме спомнаа и чекавме ВМРО да не однесе во Европската унија, се изначекавме и најверојатно, нема тоа да го дочекаме од нив. Така да, апсолутно денеска е сосема нов ден, денеска е јуни 2010 година. Имаме ситуација на влошување на состојбата на меѓуетнички план, припадниците на помалите етнички заедници се позагрозени од 2007 година денеска, не заборавајте. Тоа се еден дел од реалните, објективни, како сакате десет, дваесет и два, дваесет и три критериуми кои досега ги наброивме. Можеме и уште понатаму. Ама тоа нема да го елиминира, нема да ја избрише вашата одлука, денеска вие да гласате, сакате воздржано, сакате против, сеедно. Значи, ВМРО-ДПМНЕ денеска ќе гласа против предлогот, кој што го поддржува цели три години. Е, тоа е промена на став. Да не ве потсетувам и да ви читаме дека, не сме овде од тој калибар, па не баре Теодор Рулвелт сега ќе го цитираме, што сте зборувале за ДУИ, наречувајќи ги и навредувајќи ги дека тие се терористи, или да ве потсетам, кога удиравте овде со тенџерињата и со клопотарците до четири часот наутро за Универзитетот во Мала Речица. Тоа говори за вашиот калибар, а не за нашиот.

СДСМ секогаш има стратегија и концепт, каде да оди и што да прави, вие немате. И сега тоа го гледаме. Не чувствувате дека ви е срам. Истите сте. СДСМ имаше и промени во пратеничката група. Повеќе од половината е променета. Вие сте 90% истата пратеничка група од пред три години. И сега вие сте тие кои што ќе објасните, дека ќе бидете против. Тоа е промена и срамота.

Трајко Вељаноски: Благодарам.

Господинот Илија Димовски контра реплика, повелете.

Илија Димовски: Господине Ивановски, дали имате концепт или немате концепт, нема да седите ниту вие, ниту вашите колеги од пратеничката група. Ќе ценат граѓаните кои што пет пати по ред на избори ви даваат црвен картон. Тоа е прва работа.

Втора работа, знаеме дека СДСМ не градела цркви, ама знаеме дека СДСМ не градела ништо. Знаеме како поминаа тие четири години и знаеме како поминаа последните десетина години. Можеме да се сетиме на сите оставштини од СДСМ, затворени капии, стечајни постапки, богати олигарси, тоа е наследството од СДСМ. Ние грaдиме десет работи, дваесет работи, триесет работи, можеби некаде сме згрешиле, ценете вие, кажувајте, попаметни сте, можеби и ќе дознаете еден ден.

Трајко Вељаноски: Благодарам.

Тука ја прекинувам седницата.

Продолжуваме утре со истата седница во 11,00 часот.

(Седницата прекина со работа во 18,03 часот)

